
Sioux Lookout
First Nations
Health Authority

    61 Queen Street             981 Balmoral Street 
       PO Box 1300   Suite 200
   Sioux Lookout, ON      Thunder Bay, ON  
           P8T 1B8                                        P7B 0A6

ᑲᑎᐸᒋᒧᐨ
ᐅᐊᐧᐁᐧ ᓫᐊᕑᐃ ᓴᐧᓫᐟᐨ

Contact Information: 

Larry Schultz
Email: larry.schultz@slfnha.com

ᑲᓂᑲᓂᐡᑲᐠ (IT) ᐊᔭᒥᐦᐃᑐᐃᐧᐣ 
ᒪᐊᐧᑐᓂᑫᐃᐧᐣ ᐅᑭᒪᐃᐧᐣ

Follow us on  
social media! 

Facebook,  
Twitter, LinkedIn

@SLFNHA

ᐁᑲᐧ ᐅᑎᐸᒋᒧ ᑲᐅᔑᑐᐨ ᐅᐊᐧᐁᐧ ᐱᒧᒋᑫᐃᐧᐣ (SLFNHA) 
ᐃᐧᑕᒪᑫᐃᐧᐣ ᐱᒧᒋᑫᐃᐧᑲᒥᐠ.

ᑲᑫᐧᑌᐃᐧᓇᐣ/ᐁᑭᑐᐃᐧᓇᐣ/ᑎᐸᒋᒧᐃᐧᐣ ᐃᐧᑕᒪᑫᐃᐧᓇᐣ?
ᐱᒪᓯᓇᐦᐃᑫᐣ ᓇᐣᑕ ᐱᒋᑭᑐᐣ: 
communications@slfnha.com, 807-738-6108

ᑲᒪᓯᓇᐦᐃᑫᔭᐣ, ᒣᑲᐧᐨ ᓂᐱᑎᑲᑐᒥᓇᐣ ᓂᓂᑕᐃᐧᑭᒋᑲᓂᓇᓇᐣ ᐅᐅᒪ ᐊᑲᐧᒋᐠ ᑲᐊᔭᑭᐣ 
ᒪᐡᑯᐨ ᐊᐱᐣ ᐅᒋᐊᑲᐧᒋᓭᐠ. ᐊᔕᔾ ᐱᓯᑦ ᒪᐊᐧᐨ ᓇᐃᐧᓇᑯᓯ ᐃᐃᒪ ᐃᐡᐱᒥᐠ ᑭᔑᑯᐠ, 
ᐁᑲᐧ ᒪᐡᑯᐢ ᑲᔦ ᓂᑕᐃᐧᑭᐣ, ᐁᑲᐧ ᒥᓇ ᐊᔕᔾ ᐊᓂᐱᔕᐣ ᐊᓂᓂᑕᐃᐧᑭᓄᐣ ᔑᑯᐱᑲᐠ. 
ᑭᔭᐱᐨ ᑕᐡ ᑕᑕᑭᑎᐱᑲ. ᐁᑲᐧ ᒥᑲᓱᒪᑲᐣ ᑲᑭᔑᐊᐧᔭᐠ ᒥᓇ ᑲᑕᑲᔭᐠ.

 
ᐁᑲᐧ ᑲᐃᔑᑕᔭᐣ ᐅᐅᐁᐧ ᒣᑲᐧᐨ ᓂᐦᑭᐱᓯᑦ ᑲᐊᐱᑕᐊᐧᑭᓯᐨ, ᓂᔑᐣ ᑫᑯᓇᐣ ᑭᐊᐧᐸᑕᒥᐣ 
ᑲᐃᔑᑭᔑᑲᐠ ᐅᒋ; ᐁᑲᐧ ᓂᐣ ᐁᐃᓀᐣᑕᒪᐣ ᒪᐊᐧᐨ ᑲᐧᔭᐠ ᐱᑕᐁᐧᐡᑲᓇᐣ ᒋᑭᐡᑭᒪᐠ 
ᐊᑲᐧᒋᐠ, ᔕᑯᐨ ᓂᐃᐧᒋᐊᐧᑲᐣ ᑭᔭᐱᐨ ᑲᐊᐧᒋ ᐁᑲᐧ ᑭᔭᐱᐨ ᐅᓇᑕᐁᐧᐣᑕᐣ ᑲᑭᔓᐊᐧᓂᐠ 
ᒉᑭᑎᓂ. ᒪᐊᐧᐨ ᐊᔕᔾ ᒥᓄᑭᔑᑲ, ᐁᑲᐧ ᐊᐱᐣ ᒋᐊᓂ ᓂᐦᐱᐠ, ᔕᑯᐨ ᑭᔭᐱᐨ ᑲᐃᐧᐣ ᒪᔑ 
ᑲᑭᓇᐃᐧᔭ ᒋᑭᒧᓀᐣᑕᐠ ᐅᐅᐁᐧ ᑲᐃᔑᑭᔑᑲᓂᐠ. ᐁᑲᐧ ᐊᑎᐟ “ᑭᔑᑌ” ᑲᐃᔑᑭᔑᑲᐠ 
ᐊᔕᔾ ᒥᔑᓂᐱᒥᑯᓇᑲ ᐅᒋᐊᔭᓂ. ᐁᑲᐧ ᐁᐡᑲᑦ ᓂᓄᑕᐊᐧᐠ ᐊᐊᐧᔑᔕᐠ ᐃᐡᑯᓄᐃᐧᑲᒥᑯᐠ 
ᐁᑭᐡᑲᑯᒧᐊᐧᐨ ᐱᑕᐁᐧᐡᑭᑲᓂᓂ ᒥᓇ ᑭᐡᑭᑕᓴᐣ ᐊᑲᐧᒋᐠ ᒣᑲᐧᐨ ᒪᑯᐱᓯᑦ ᐁᑲᐧ ᑲᔦ 
ᓂᐦᑭᐱᓯᑦ.

 
ᐁᑲᐧ ᓂᐣ ᐅᐡᑭ ᑲᓂᑲᓂᐡᑲᐠ ᐃᐧᒋᑫᐃᐧᐣ ᐊᔭᒥᐦᐃᑐᐃᐧᐣ ᒥᓇ ᒪᒪᑕᐃᐧᐱᐊᐧᐱᐠ 
ᑲᔭᐸᑕᐠ. ᐁᑲᐧ ᐅᐅᒪ ᑲᐅᒋᐱᒧᒋᑫᔭᐣ ᐅᑫᐧᓂᐊᐧᐠ ᑲᐃᐧᑕᓄᑭᒪᑲᐧ ᑲᐊᓄᑲᑕᒧᐊᐧᐨ 
ᐅᐅᐁᐧ ᒥᓄᔭᐃᐧᐣ ᐃᐧᒋᑫᐃᐧᐣ, ᐊᔭᒥᐦᐃᑐᐃᐧᐣ, ᐁᑲᐧ ᐃᐧᒋᑫᐃᐧᐣ ᒪᒪᑕᐃᐧᐱᐊᐧᐱᑯᐠ. 
ᐁᑲᐧ ᐅᑫᐧᓂᐊᐧᐠ ᐅᑲᐡᑭᑐᓇᐊᐧ ᑫᑐᑕᒧᐊᐧᐨ ᒥᓇ ᐁᒧᓀᐣᑕᒧᐊᐧᐨ ᐅᐡᑭ 
ᒪᒋᒋᑫᐃᐧᓇᐣ ᒋᐊᓄᑲᑕᒧᐊᐧᐨ. ᐁᑲᐧ ᒥᓄᔭᐃᐧᐣ ᐃᐧᒋᑫᐃᐧᐣ ᐅᑭᒪᒋᑐᓇᐊᐧ ᓂᔑᐣ 
ᐅᐡᑭ ᒪᒋᒋᑫᐃᐧᓇᐣ; ᑐᑲᐣ ᑫᑐᒋᑲᑌᐠ ᒪᒪᑕᐃᐧ ᒪᐊᐧᑐᓂᑫᐃᐧᐣ ᒥᐡᑯᐨ ᑲᐧᔭᐠ 
ᒋᐅᑎᓂᑲᑌᐠ ᒥᓄᔭᐃᐧ ᐃᐧᒋᑫᐃᐧᐣ ᒥᓇ ᒋᐊᔑᑎᓂᑲᑌᐠ ᐱᒧᒋᑫᐃᐧᐣ ᐅᐅᒪ ᒪᐡᑭᑭᐃᐧ 
ᐱᒧᒋᑫᐃᐧ ᒪᐊᐧᑐᓂᑫᐃᐧᓂᐠ. ᐁᑲᐧ ᐊᒥᔭᒥᐦᐃᑐᐃᐧᓇᐣ ᐱᒧᒋᑫᐃᐧᐣ ᒪᐊᐧᐨ ᑭᒋᐊᓄᑭ 
ᐁᔭᓂᒧᑕᐠ SLFNHA ᐅᐱᒧᒋᑫᐃᐧᐣ, ᒥᓇ ᑲᐃᔑᐸᓭᐣᑕᑯᓯᔭᐠ, ᒥᓇ ᑐᒋᑫᐃᐧᓇᐣ, 
ᒥᓇ ᐃᐧᒋᐦᐃᐁᐧᐃᐧᓇᐣ ᑲᒥᓇᑲᓄᐊᐧᐨ ᑕᔑᑫᐃᐧᓇᐣ ᑲᐊᓄᑲᐊᐧᔭᑲᐧ. ᐃᐧᒋᑫᐃᐧᐣ 
ᒪᒪᑕᐃᐧᐱᐊᐧᐱᑯᐠ ᑲᐧᔭᐠ ᐃᐧᒋᐦᐃᐁᐧᒪᐣ ᒥᓇ ᒪᒪᑕᐃᐧᐱᐊᐧᐱᑯᐣ ᑲᔭᐸᑕᑭᐣ, ᒥᓇ 
ᐱᑯ ᑕᐱᒥ ᓇᓇᑲᒋᒋᑲᑌ ᐅᐅᐁᐧ ᐱᒧᒋᑫᐃᐧᐣ, ᐁᑲᐧ ᒥᓇ ᒋᒥᓇᑲᓄᐊᐧᐨ ᒥᓄᔭᐃᐧ 
ᐊᓄᑭᐃᐧᓇᐣ ᓂᐃᐧᐣ ᑕᔑᑫᐃᐧᓇᐣ, ᒥᓇ ᒋᑲᐧᔭᒋᑲᒋᑲᑌᐠ ᐅᐡᑭ ᐊᑯᓯᐃᐧᑲᐯᔑᐃᐧᑲᒥᐠ. 
ᐁᑲᐧ ᒪᐊᐧᐨ ᒥᐡᑕᐦᐃ ᑕᑐᒋᑲᑌ ᐅᐅᐁᐧ ᓂᐦᐱᐠ ᒥᓇ ᐅᐡᑭ ᑫᑯᓇᐣ ᒋᑭᑫᐣᒋᑲᑌᑭᐣ.

 
ᓂᐣ, ᐅᐅᐁᐧ, ᑕᐱᐡᑯᐨ ᐁᑲ ᐅᓴᑦ ᒥᐡᑕᐦᐃ ᒪᒪᑕᐃᐧᐱᐊᐧᐱᑯ ᑫᑯᐣ ᒋᐅᑕᒥᑲᒪᐣ, ᒥᐡᑯᐨ 
ᐊᑲᐧᒋᐠ ᒋᐃᔕᔭᐣ ᐁᑲᐧ ᒋᑭᐃᐧᑕᒪᑲᐧ ᓂᑐᑌᒪᐠ ᒥᓇ ᓂᑎᐯᐣᒋᑫᐃᐧᐣ ᐅᐅᐁᐧ ᓂᐦᐱᐠ.

 
ᐁᑲᐧ ᓂᐸᑯᓭᓄᑦ ᑫᑭᓇᐊᐧ ᑲᐧᔭᐠ ᒋᒧᓀᐣᑕᒣᐠ ᐅᐅᐁᐧ ᐊᐱᐣ ᑲᐃᐧ ᐊᓂ ᑭᔑᐊᐧᔭᐠ 
ᐅᐅᐁᐧ ᓂᐦᐱᐠ. ᐁᑲᐧ ᒥᓇ ᑭᔭᑦ ᑲᔦ ᐊᐱᐣ ᒋᑭᑕᑭᓯᓀᔦᐠ ᒥᓇ ᒋᒥᐡᑯᑲᒣᐠ ᑲᒐᑲᓯᑫᐨ 
ᐱᓯᑦ, ᐊᐡᑭ, ᐊᓯᓂᐠ, ᒥᓇ ᓂᐦᐱ ᐅᐅᒪ ᑭᓯᑐᐊᐧᐠ. ᐁᑲᐧ ᑭᐡᐱᐣ ᑫᑯᐣ ᐊᔭᔭᐣ ᓇᐣᑕ 
ᐊᐧᐁᐧᓇᒋᑫᐃᐧᓇᐣ ᒋᓂᑕᐃᐧᑭᑐᔭᐣ ᑭᔭᑦ ᑭᑕᑐᑕᐣ. ᒥᔑᐣ ᔕᐁᐧᐣᒋᑫᐃᐧᓇᐣ.

 
ᒥᑫᐧᐨ!



ᒉᒥᐢ ᒪᐧᕑᐊᐢ ᐅᑎᐸᒋᒥᑯᐃᐧᐣ                                                                04 

 

ᓂᓇᓇᑯᒪᒥᐣ ᐅᐊᐧᐁᐧ ᒪᐡᑭᑭᐃᐧᓂ ᑌᕑᐃ ᐯᕑᐅᓫ             06

ᒪᐡᑭᑭᐃᐧᓂᓂ ᐅᐊᐧᐁᐧᓇᒋᑫ 

“ᑫᑯᓀᐣ ᓂᐦᒋ?”    07

ᑕᔾᕑᐁᓫ ᒧᓂᔭᐢ, ᐅᐡᑲᑎᓯᐃᐧ ᐅᑕᓄᑭᑕᒪᑫ

 
ᐱᒧᒋᑫᐃᐧᐣ (SLFNHA) ᐅᑕᐱᑕᒪᑫᐠ ᐅᑐᓂᓇᐊᐧᐣ                         08  
ᓴᐧᓂᔭ ᐊᔾᔑᐠ-ᒪᐣ 

Celebrating National Indigenous History Month    09 

ᕊᑭᑐᓐ ᑭᑕᐊᓂᔑᓇᐯᒧᐎᓐ                 13  
Anna-Marie Kakegamic 

ᐁᑲᐧ ᐱᒧᒋᑫᐃᐧᐣ (SLFNHA) ᐊᓄᑭᐃᐧᓇᐣ    15 

ᐅᐅᒪ ᑎᐸᒋᒧᐃᐧᓂᐠ:

ᐃᔑᓇᒧᐃᐧᐣ
ᐊᐧᐁᐧᓇᒋᑫᐃᐧᐣ, ᐁᑲᐧ ᒋᒥᓄᔭᒪᑲᑭᐣ ᑕᔑᑫᐃᐧᓇᐣ 

ᑲᐃᐧᒋᑐᐊᐧᐨ ᑲᐱᒧᓭᐊᐧᐨ ᒥᓄᒋᑫᐃᐧᓂ ᐠ.

ᐃᔑᒋᑫᐃᐧᓇᐣ
ᓂᑭᒋᓀᐣᑕᒥᐣ, ᐃᐧᒋᐃᐧᑐᐃᐧᓇᐣ, 

ᐃᔑᐱᒪᑎᓱᐃᐧᐣ, ᒥᓄᒋᑫᐃᐧᐣ, ᐁᑲᐧ 
ᓴᐁᐧᐣᒋᑫᐃᐧᐣ. ᐁᑲᐧ ᓂᑕᓄᑲᑕᒥᐣ 

ᒋᑲᓇᐁᐧᐣᑕᒪᐠ ᐊᓂᔑᓇᐯᐃᐧ 
ᑭᑭᓄᐦᐊᒪᑫᐃᐧᓇᐣ ᑐᑲᐣ ᓴᑭᐦᐃᐁᐧᐃᐧᐣ, 

ᒪᓇᒋᐦᐃᐁᐧᐃᐧᐣ, ᑭᒋᓀᐣᒋᑫᐃᐧᐣ, 
ᑭᑫᐣᑕᒪᐃᐧᐣ, ᑌᐯᐤᐃᐧᐣ, ᑲᐧᔭᑲᐧᑎᓯᐃᐧᐣ 

ᐁᑲᐧ ᑕᐸᑌᓂᒧᐃᐧᐣ.

ᑲᐃᐧᑐᒋᑲᑌᐠ
ᑲᐊᐧᐁᐧᓇᒋᑲᑌᓂᐠ ᐅᒥᓄᔭᐃᐧᓂᐊᐧ 

ᐊᓂᔑᓇᐯᐠ ᐅᐅᒪ ᒥᓯᐁᐧ 
ᑭᐁᐧᑎᓄᐣᐠ ᒋᒥᓇᑲᓄᐊᐧᐨ 

ᐃᐧᒋᐦᐃᐁᐧᐃᐧᓇᐣ ᑕᔑᑫᐃᐧᓂᐠ 
ᑲᐅᒋᐱᒧᒋᑲᑌᑭᐣ ᒥᓇ 

ᒋᓄᑕᐊᐧᑲᓄᐊᐧᐨ ᑫᑯᓇᐣ. 
ᑲᓇᑕᐁᐧᐣᑕᑲᐧᑭᐣ ᑕᔑᑫᐃᐧᓂᐠ.

ᒉᒥᐢ ᒪᐧᕑᐊᐢ ᐅᑎᐸᒋᒥᑯᐃᐧᐣ

“ᐁᑲᐧ ᐅᐅᐁᐧ ᓂᑭᐅᔑᑐᐣ 
ᑐᒋᑫᐃᐧᐣ, ᑭᐡᐱᐣ ᐊᐃᐧᔭᐠ 

ᐱᑲᓄᓂᑲᐧ ᒋᐃᐧᒋᐦᐃᔭᑕᐧ, ᐃᔑᓭ 
ᒋᓇᑐᑕᒪᐣ. ᐁᑲᐧ ᑲᔦ ᑫᐧᑫᐧᑭᑌ 
ᒋᐃᓇᐱᔭᐣ ᒋᐃᐧᒋᐦᐃᑯᔭᐣ” 

ᐁᑲᐧ ᐊᐊᐧᔑᒣ ᓂᔑᑕᓇᐁᐧᔭᐦᑭ (20) ᐊᐱᐣ ᑲᑭᒪᒋᓂᑲᓂᐡᑲᑭᐸᐣ ᐊᐧᓂᓇᐊᐧᑲᐠ ᐊᓂᔑᓇᐯ 
ᒥᐡᑭᑭᐃᐧ ᐱᒧᒋᑫᐃᐧᐣ ᐅᑭᒪᐃᐧᐣ (SLFNHA) ᐅᐊᐧᐁᐧ ᑲᐳᓇᓄᑭᐨ, ᒉᒥᐢ ᒪᐧᕑᐊᐢ. ᐁᑲᐧ ᐊᒥᐁᐧ 
ᐱᑯ ᑫᑭᐃᑭᑐᓇᓂᐊᐧᐠ ᑕᐱᐡᑯᐨ ᐁᑭᒋᓀᐣᑕᑯᓯᐨ ᐅᐅᒪ ᐱᒧᒋᑫᐃᐧᓂᐠ ᐁᑲᐧ ᒪᐊᐧᐨ ᒥᐡᑕᐦᐃ 
ᑕᑫᐧᓇᐁᐧᓂᒪᑲᓄ ᐊᐱᐣ ᐳᓇᓄᑭᐨ.

 
ᐁᑲᐧ ᒉᒥᐢ, ᒥᐡᑕᐦᐃ ᑫᑯᓇᐣ ᐅᑲᑫᐧᓇᐁᐧᐣᑕᓇᐣ. ᑐᑲᐣ, ᑲᑲᑭᐃᐧᑕᑭᐣ ᐅᑫᐧᓂᐊᐧᐣ ᑕᔑᑫᐃᐧᓇᐣ ᒥᓇ 
ᑲᐃᐧᑕᓄᑭᒪᐨ ᐊᓂᔑᓂᓂᐊᐧᐣ, ᐃᑭᑐ.

 
ᐁᑲᐧ ᒪᐊᐧᐨ ᒥᔑᐣ ᑫᑯᓇᐣ ᑲᑭᑐᑕᑭᐣ ᑲᑭᒋᒧᓀᐣᑕᒥᐦᐃᑯᐨ ᑕᐱᐡᑯᐨ ᑲᑭᐅᓇᑐᒋᐣ ᐱᒧᒋᑫᐃᐧᓇᐣ 
ᒥᓇ ᐊᐧᐁᐧᓇᒋᑫᐃᐧᓇᐣ ᑫᒋᓇᐨ ᐊᓂᔑᓇᐯᐃᐧ ᐱᒪᑎᓱᐃᐧᐣ ᒋᐊᔑᑎᓂᑲᑌᐠ.

 
“ᐁᑲᐧ ᐅᐅᐁᐧ ᓂᑭᐅᔑᑐᐣ ᑐᒋᑫᐃᐧᐣ, ᑭᐡᐱᐣ ᐊᐃᐧᔭᐠ ᐱᑲᓄᓂᑲᐧ ᒋᐃᐧᒋᐦᐃᔭᑕᐧ, ᐃᔑᓭ 
ᒋᓇᑐᑕᒪᐣ. ᐁᑲᐧ ᑲᔦ ᑫᐧᑫᐧᑭᑌ ᒋᐃᓇᐱᔭᐣ ᒋᐃᐧᒋᐦᐃᑯᔭᐣ” ᐃᑭᑐ.

 
ᐁᑲᐧ ᑲᑭᓂᑲᓂᐡᑲᒪᐣ ᐅᐅᐁᐧ ᐱᒧᒋᑫᐃᐧᐣ (SLFNHA), ᒉᒥᐢ ᐅᑭᓂᑲᓂᐡᑲᐣ 
ᑲᐅᓇᒋᑲᑌᐠ ᐱᒧᒋᑫᐃᐧᐣ ᒥᐡᑯᐨ ᑲᐧᔭᐠ ᒋᐃᐧᒋᒋᑲᑌᑭᐣ ᑕᔑᑫᐃᐧᓇᐣ ᐅᓄᑕᓭᐃᐧᓂᐊᐧᐠ 
ᐅᒋ. ᐁᑲᐧ ᐊᓂᔑᓇᐯᐃᐧ ᐱᒪᑎᓱᐃᐧᐣ ᒥᓇ ᑐᒋᑫᐃᐧᓇᐣ ᑲᔦ ᒋᐊᐸᑕᑭᐣ. 

 
ᐁᑲᐧ ᐅᐅᐁᐧ ᑲᐊᐸᒋᑐᐨ ᐁᐦᐊᐣ ᐅᓂᑭᐦᐃᑯᐣ ᑲᐃᐧᑭᐦᑭᓄᐦᐊᒪᑯᐨ, ᑕᐱᐡᑯᐨ ᑭᐦᑭᓄᐦᐊᒪᑫᐃᐧᓇᐣ 

Above: James at the opening of the Sioux 
Lookout Meno Ya Win Health Centre 

Below:  James at the opening of the SLFNHA 
Thunder Bay office

Below: James at the negotiations for the Meno 
Ya Win Hosital

ᐁᑲᐧ ᑕᔑᑫᐃᐧᐣ ᑲᑭᔕᑌᐠ ᐅᐅᒪ ᓴᓴᑯᓇᐠ ᑎᐸᒋᒧᐃᐧᐣ ᑕᔭᒋᑲᑌ 
ᐅᑎᐸᒋᒧ ᑕᐱᐡᑯᐨ ᑲᐃᐧᒋᑲᑌᓂᐠ ᒥᓇ ᑲᓇᓇᑯᒪᑲᓄᐊᐧᐨ ᐱᒧᒋᑫᐃᐧᐣ 
(SLFNHA) ᐊᓄᑭᓇᑲᓇᐠ ᒥᓇ ᑲᐃᐧᑕᓄᑭᒪᑲᓄᐊᐧᐨ ᑕᔑᑫᐃᐧᓇᐣ ᐅᐅᒪ 
ᑭᐁᐧᑎᓄᐣᐠ. ᐁᑲᐧ ᐊᐃᐧᔭ ᑭᑫᓂᒪᐨ ᒋᑎᐸᒋᒪᑲᓄᐨ ᐅᐅᒪ ᑕᔑᑫᐃᐧᐣ 
ᑲᑭᔕᑌᐠ ᑎᐸᒋᒧᐃᐧᓂᐠ, ᐁᐦᐊ ᑲᓄᐡ ᐃᐧᑕᒪᑫᐃᐧᐣ ᐱᒧᒋᑫᐃᐧᑲᒥᐠ,  
communication@slfnha.com ᓇᐣᑕ ᐃᔑᑭᑐᐣ ᐅᐅᒪ 807-
697-3206.

ᑐᑲᐣ ᑲᔭᑲᐧᑎᓯᐃᐧᓂᐠ, ᑌᐯᐤᐃᐧᓂᐠ, ᑭᒋᓀᐣᒋᑫᐃᐧᓂᐠ, ᓴᑭᐦᐃᐁᐧᐃᐧᓂᐠ, ᑭᑫᐣᑕᒪᐃᐧᓂᐠ, 
ᐁᑲᐧ ᑕᐸᓭᓂᒧᐃᐧᓂᐠ. ᐁᑲᐧ ᑲᑭᐅᐱᑭᐨ ᐅᐊᐧᓂᐦᐃᑫᐃᐧᓂᐊᐧᐠ, ᐃᑭᑐ ᑲᑭᓇ 
ᐁᑭᒪᒪᐃᐧᑐᑕᒧᐊᐧᐨ ᑫᑯᓇᐣ, ᒥᓇ ᑯᑕᑭᔭᐠ ᑎᐯᐣᒋᑫᐃᐧᓇᐣ ᐁᑭᐃᐧᒋᔭᐊᐧᐨ. ᐊᒥᐁᐧ 
ᑲᐃᔑᓭᐠ ᐱᒪᑎᓱᐃᐧᐣ ᐅᑕᓇᐠ. ᐊᒥᐅᐁᐧ ᐊᓂᔑᓇᐯᐃᐧ ᐱᒪᑎᓱᐃᐧᐣ ᑲᐃᒋᑲᑌᐠ.  
 
“ᐁᑲᐧ ᐊᐃᐧᔭ ᑲᑭᐃᐧᒋᔭᐨ, ᑭᒥᓂᑯᐃᐧᐣ ᐅᐅᐁᐧ,” ᐃᑭᑐ.

 
ᐁᑲᐧ ᑲᑭᐊᓄᑲᑌᐠ ᑕᐱᐡᑯᐨ ᐊᓂᔑᓇᐯᐃᐧ ᒥᓄᔭᐃᐧᐣ ᐃᐧᒋᐦᐃᐁᐧᐃᐧᐣ ᒪᐊᐧᐨ ᐅᐅᐁᐧ 
ᑭᑭᒋᐊᓂᒥᐣ ᒣᑲᐧᐨ ᑲᐱᒥᐊᓄᑭᑕᒪᑫᐨ. ᐊᐦᐃ ᑲᔦ ᐅᑭᓇᑭᐡᑲᐣ ᑲᐃᓇᑌᓂᐠ ᐱᒧᒋᑫᐃᐧᐣ 
ᑕᐱᐡᑯᐨ ᐁᑕ ᒋᓇᑕᒪᓱᒪᑲᐠ, ᐅᑎᔑᓂᑲᑕᓇᐣ ᐅᑭᒪᐃᐧ ᐅᓇᔑᐁᐧᐃᐧᓇᐣ, ᐅᓇᒋᑫᐃᐧᓇᐣ, 
ᐁᑲᐧ ᐱᒧᒋᑫᐃᐧᓇᐣ. ᑲᐧᓂᐣ ᒋᐃᓇᑌᑭᐣ ᒋᐃᐧᒋᔭᑲᓄᐊᐧᐨ ᐊᐃᐧᔭᐠ, ᐁᐡᑲᑦ ᐃᔭᑲᓇ 
ᐅᓇᔑᐁᐧᐃᓇᐣ ᐁᑭᐅᓇᑌᑭᐣ ᑫᐃᔑᐃᐧᒋᔭᑲᓄᐊᐧᐨ ᐊᐃᐧᔭᐠ, ᐃᑭᑐ.

 
ᐁᑲᐧ ᐅᐅᐁᐧ, ᑲᐧᓂᐣ ᒉᒥᐢ ᒋᑭᐅᒋᓇᑕᐁᐧᐣᑕᐠ ᐱᒧᒋᑫᐃᐧᐣ (SLFNHA) ᒋᐅᑕᐱᓇᑭᐣ 
ᐅᑭᒪᐃᐧ ᒪᐡᑭᑭᐃᐧ ᐱᒧᒋᑫᐃᐧᓇᐣ ᑲᒥᓇᑲᓄᐊᐧᐨ ᐊᓂᔑᓇᐯᐠ. ᐊᐦᐃ ᐅᔕ ᐅᐅᒪ ᐱᒧᒋᑫᐃᐧᓂᐠ 
ᒋᐃᓇᑌᐠ ᒋᐊᔑᑕᑌᑭᐣ ᑫᐃᐧᒋᐦᐃᑯᐊᐧᐨ ᐊᓂᔑᓇᐯᐠ. ᐁᑲᐧ ᐅᑕᓇᐠ ᑲᐱᐊᐦᑭᐊᐧᐠ, 
ᒪᐡᑭᑭᐃᐧ ᐊᐧᐁᐧᓇᒋᑫᐃᐧᐣ ᐱᒧᒋᑫᐃᐧᐣ ᐊᔕᔾ ᒪᒋᐊᓂᒧᒋᑲᑌ ᐅᐅᒪ ᐊᓂᔑᓇᐯ ᐊᐢᑭ 
ᐅᑭᒪᐃᐧᓂᐠ (NAN). ᐁᑲᐧ ᐱᒧᒋᑫᐃᐧᐣ (SLFNHA) ᒪᐊᐧᐨ ᓂᑲᓂᐱᒧᒋᑫᑕᒪᑫ ᐅᐅᒪ 
ᐊᐧᓂᓇᐊᐧᑲᐠ ᓀᑫᑲᒥᐠ, ᐁᐅᓇᑐᒋᐣ ᒥᓇ ᐁᔭᓄᑭᑐᒋᐣ ᐱᒧᒋᑫᐃᐧᓇᐣ ᐅᐅᒪ ᐊᓂᔑᓇᐯᐃᐧ 
ᐱᒧᒋᑫᐃᐧᓂᐠ.

 
ᐁᑲᐧ ᑲᑭᐃᐡᑲᐧ ᓂᔓᔕᐱᔭᐦᑭ (12) ᑲᑭᑭᒋᐅᑭᒪᑲᓀᓱᐨ ᐊᓂᔑᓇᐯ ᐊᐢᑭ ᐅᑭᒪᐃᐧᓂᐠ 
(NAN), ᒉᒥᐢ ᐅᑭᒪᒋᓂᑲᓂᐡᑲᐣ ᐱᒧᒋᑫᐃᐧᐣ (SLFNHA) 2001. ᑕᔑᓀ ᐱᑯ 
ᑭᔐᐊᐧᑎᓯ ᑲᐃᐧᐣ ᒥᓇ ᒋᐃᐧᑭᒋᓀᐣᑕᑯᐦᐃᑎᓯᐨ, ᐁᑲᐧ ᒉᒥᐢ ᑲᑭᒪᒋᐃᓇᑭᒪᑲᓄᐨ ᐅᑭᒪᐃᐧ 
ᐃᔑᓂᑲᓱᐃᐧᓇᐣ 2001 ᑲᐊᐦᑭᐊᐧᐠ.

 
ᐁᑲᐧ ᐅᐅᒪ ᐅᓂᑲᓂᑕᒪᑫᐃᐧᓂᐠ, ᐱᒧᒋᑫᐃᐧᐣ (SLFNHA) ᐊᔕᔾ ᑭᒋᒥᔕ 30 
ᐊᓄᑭᓇᑲᓇᐠ ᓀᐃᐧᐨ ᐊᐊᐧᔑᒣ 500 ᐊᓄᑭᓇᑲᓇᐠ, ᐁᑲᐧ 12 ᐱᒧᒋᑫᐃᐧᑲᒥᑯᐣ 
ᐃᐧᒋᐦᐃᐁᐧᐃᐧᓇᐣ ᑲᒥᓇᐊᐧᐨ ᑕᔑᑫᐃᐧᓇᐣ ᒥᓇ ᑕᐃᐧᓂᐠ ᑐᑲᐣ ᐅᐅᒪ ᐊᐧᓂᓇᐊᐧᑲᐠ.

  
ᐁᑲᐧ ᓄᑭᒣᑫ ᐅᑭᓂᑲᓂᐡᑲᐣ ᐱᒧᒋᑫᐃᐧᐣ ᒥᓇ ᑲᑭᓇ 33 ᑕᔑᑫᐃᐧᓇᐣ ᒣᑲᐧᐨ ᐅᐅᐁᐧ 
ᒥᓯᐁᐧᑲᒥᐠ ᑭᒋᐊᑯᓱᐃᐧᐣ ᑯᐱᐟ-19 ᑲᑭᑕᑯᔑᓄᒪᑲᐠ, ᑫᒋᓇᐨ ᑲᐧᔭᐠ ᒋᑲᓇᐊᐧᐸᒪᑲᓄᐊᐧᐨ 
ᒥᓇ ᒋᐊᔭᑲᐧᒥᓭᑭᐣ ᑕᔑᑫᐃᐧᓇᐣ.

 
ᐁᑲᐧ ᒪᐊᐧᐨ ᑕᑫᐧᓇᐁᐧᓂᒪᑲᓄ ᔕᑯᐨ ᐅᑎᔑᓇᒧᐃᐧᐣ ᑲᑕᔑᓀ ᑕᔭᐸᑕᓂᓂ ᐅᐅᒪ 
ᐱᒧᒋᑫᐃᐧᓂᐠ (SLFNHA) ᐅᐅᐁᐧ ᒣᑲᐧᐨ ᑭᔭᐱᐨ ᑲᐱᒥ ᒥᔕᐠ ᐃᐧᒋᐦᐃᐁᐧᐃᐧᐣ.



A Thank You to Dr. Terri Farrell:  
SLFNHA’s Medical Director

ᓇᒪᒋᓂᑭᐠ: ᒪᐡᑭᑭᐃᐧᓂᓂ ᑌᕑᐃ 
ᐯᕑᐅᓫ ᑲᐃᐧᒋᑲᐸᐃᐧᑕᐊᐧᐨ ᐱᒧᒋᑫᐃᐧᐣ 
(SLFNHA) ᐅᑕᐱᑕᒪᑫᐣ, 2023

L-R: Samuel McKay, 
Alan Jethro Tait, Howard 
Meshake, Dr. Terri Farrell, 
Cynthia Fiddler, Leona 
Kakepetum, Tanya Bottle

ᐁᑲᐧ ᐊᐧᓂᓇᐊᐧᑲᐠ ᐊᓂᔑᓇᐯᐃᐧ ᒪᐡᑭᑭᐃᐧ ᐱᒧᒋᑫᐃᐧᐣ ᐁᓇᓇᑯᒪᐊᐧᐨ ᐅᑫᐧᓂᐊᐧᐣ 
ᒪᐡᑭᑭᐃᐧᓂᓂ ᑌᕑᐃ ᐯᕑᐅᓫ ᐊᐱᐣ ᑲᐳᓇᓄᑭᐨ ᑲᑭᐃᓇᑭᓯᐨ ᒪᐡᑭᑭᐃᐧᓂᓂ 
ᐅᐊᐧᐁᐧᓇᒋᑫ ᐅᐅᒪ ᐱᒧᒋᑫᐃᐧᓂᐠ (SLFNHA).

 
ᐁᑲᐧ ᐊᐃᐧᔭ ᑲᐳᓇᓄᑭᐨ ᒥᔑᓂᔭᐦᑭ ᑲᑭᐊᓄᑭᐨ ᒪᐊᐧᐨ ᑭᒋᓀᐣᑕᑲᐧᐣ, ᒥᓇ ᐊᐱᐣ 
ᑲᑭᑭᔑᑐᐨ ᒥᔑᓂᔭᐦᑭ ᐅᑕᓄᑭᑕᒪᑫᐃᐧᐣ. ᐁᑲᐧ ᑲᔦ ᒋᑲᓇᐊᐧᐸᒋᑲᑌᑭᐣ ᑫᑯᓇᐣ 
ᑲᑭᑲᐡᑭᒋᑲᑕᒪᑫᐨ, ᒥᓇ ᐅᐃᐧᑕᓄᑭᒪᑲᓇᐣ, ᐁᑲᐧ ᐊᒥᐅᐁᐧ ᐊᐱᐣ ᐁᑕᐃᐧᓭᐠ ᑲᐧᔭᐠ 
ᒋᓇᓇᑯᒥᓇᓂᐊᐧᐠ. ᐁᑲᐧ ᐱᒧᒋᑫᐃᐧᐣ (SLFNHA) ᒪᐊᐧᐨ ᐅᑭᒧᓀᐣᑕᐣ ᑌᕑᐃ ᐯᕑᐅᓫ 
ᑲᑭᐃᐧᒋᑕᐧᐨ ᐊᐱᑕᒪᑫᐃᐧᓂᐠ ᐅᐅᒪ ᒥᔑᓂᔭᐦᑭ, ᐊᐦᐃ ᑲᔦ ᒣᑲᐧᐨ ᑭᒋᐊᑯᓱᐃᐧᐣ 
ᑯᐱᐟ ᑲᑭᑕᐧᑲᐠ. ᐁᑲᐧ ᐱᒧᒋᑫᐃᐧᐣ (SLFNHA) ᐅᑭᒋᓇᓇᑯᒪᐣ ᐊᐱᐣ ᑲᑭᑭᔑᑐᐨ 
ᒥᔑᓂᔭᐦᑭ ᐅᑕᓄᑭᐃᐧᐣ!

 
ᒥᑲᐧᐨ ᑭᑎᓂᑯ ᐅᐅᐁᐧ ᑭᑭᒋᐊᓄᑭᑕᒪᑫᐃᐧᐣ ᒥᓇ ᑲᑭᐸᑭᑎᓂᑎᓱᔭᐣ ᐅᐅᒪ 
ᐱᒧᒋᑫᐃᐧᓂᐠ.

 
ᐁᑲᐧ ᒪᐡᑭᑭᐃᐧᓂᓂ ᑌᕑᐃ ᐯᕑᐅᓫ ᐅᐅᒪ ᐱᒧᒋᑫᐃᐧᓂᐠ (SLFNHA) ᑭᐊᐱᑕᒪᑫ 
ᐁᑲᐧ ᑲᐃᐧᐣ ᑭᒋᐅᒋᐱᒋᐁᐧᐱᓂᑫᐨ ᐱᒧᒋᑫᐃᐧᐣ (SLFNHA) ᒪᐡᑭᑭᐃᐧᓂᓂ ᑲᑭᓇᑭᓯᐨ.

“ᑫᑯᓀᐣ ᓂᐦᒋ?”
ᑕᔾᕑᐁᓫ ᒧᓂᔭᐢ, ᐅᐡᑲᑎᓯᐃᐧ ᐅᑕᓄᑭᑕᒪᑫ ᐅᐅᒪ 
ᐱᒧᒋᑫᐃᐧᓂᐠ (ACW)
 
ᐁᑲᐧ ᐃᐡᐱᒥᐠ ᑭᔑᑯᐠ ᐁᐱᒪᓴᐦᐅᓯᔭᐣ, ᒣᑲᐧᐨ ᐊᑲᐧᒋᐠ ᐁᐃᓇᐱᔭᐣ, 
ᑭᐊᐧᐸᑕᓇᐣ ᐊᐧᑭᐧᐣ ᒪᐊᐧᐨ ᐁᒥᔕᑭᐣ ᑐᑲᐣ ᑭᒋᐊᐧᑲᐦᐃᑲᐣ, ᒥᓇ 
ᐁᐱᒥᐁᐧᐸᓯᑭᐣ ᐁᑲᐧ ᑲᔦ ᐁᐸᔦᑕᑲᒪᒋᐦᐅᔭᐣ. ᐁᑲᐧ ᒐᐸᔑᐢ ᐁᐃᓇᐱᔭᐣ, 
ᑭᐊᐧᐸᒪᐠ ᔑᑯᐱᐠ, ᒣᑲᐧᐨ ᑲᐱᓇᔑᔭᐣ, ᐁᑲᐧ ᑭᐊᐧᐸᑕᓇᐣ ᓀᑲᐃᐧᒥᑲᓇᐣ. ᒥᓇ 
ᓇᐣᑕ ᑭᑎᓇᒪᒋᐦᐅ ᑭᒐᐱᐠ ᐁᑲᐧ ᑭᑕᐊᐧᑲᐠ. ᐁᑲᐧ ᐊᐱᐣ ᑭᑭᑫᐣᑕᐣ ᐊᐣᑎ 
ᐃᐧᒋᑎᐯᐣᑕᑯᓯᔭᐣ ᑲᐊᐧᐸᑕᒪᐣ ᐊᐦᑭ, ᒥᓇ ᐊᐧᑲᐦᐃᑲᓇᐣ, ᐁᑲᐧ ᐸᑭᒋᐃᐧᐣ 
ᑲᐃᔑᑕᑲᐧᐠ. ᐁᑲᐧ ᑲᐸᑭᒋᐊᐧᑲᓂᐊᐧᐠ ᐁᐸᔭᑕᐠ; ᒥᓇ ᐁᑲᐧᔭᒋᔭᐣ ᐊᐱᐣ 
ᑲᐃᐧ ᐊᓂ ᐸᑭᒋᒪᑲᐠ. ᐁᑲᐧ ᑲᓴᑭᑕᑕᐁᐧᔭᐣ ᐱᒥᓭᐃᐧᓂᐠ, ᐊᒥᐁᐧ ᑫᑭᐣ 
ᑲᐱᓴᑲᐦᐊᒪᐣ ᐁᑲᐧ ᐊᒥᐁᐧ ᐊᐱᐣ ᐁᑭᑫᐣᑕᒪᐣ ᑲᐃᔑᑕᔭᐣ ᑕᑯᔑᓂᔭᐣ. 
ᐊᒥᐁᐧ ᓂᐣ ᐁᐃᓇᒪᒋᐦᐅᔭᐣ ᑲᑕᑯᔑᓂᔭᐣ ᓂᑕᔑᑫᐃᐧᓂᐠ. ᐁᑲᐧ ᐅᐅᒪ 
ᒥᐢᑲᐧᒣᐱᐣ, ᓴᑲᐦᐃᑲᓂᐣ ᒥᓇ ᓯᐱᐣ ᑌᑎᐸᐦᐃᐠ ᐁᑕᑲᐧᑭᐣ ᑕᔑᑫᐃᐧᓂᐠ. ᐁᑲᐧ 
ᐊᐃᐧᔭᐠ ᓇᓂᔭᐦᐃᐠ ᓂᐦᐱᑲᐠ ᑲᐊᔭᐊᐧᐨ ᑲᐯᐃᐧᐣ ᐅᑕᔭᓇᐊᐧ ᒥᓇ ᒥᔑᐣ 
ᒋᒪᓇᐣ. ᐁᑲᐧ ᑲᑭᔑᑌᐠ, ᒥᓇ ᑲᑭᓇ ᑫᑯᓇᐣ ᑲᐸᑌᑭᐣ ᒪᐊᐧᐨ ᓀᑲ ᐸᐸᒥ 
ᐁᐧᐸᓯᐣ ᒥᑲᓇᐠ, ᒥᓇ ᑲᐊᐧᐸᒪᑕᐧ ᐊᐊᐧᔑᔕᐠ ᐁᑭᒋᑲᐧᐡᑭᓄᐊᐧᐨ ᒋᒪᓂᐠ ᒥᓇ 
ᐁᑲᐸᔑᒧᐊᐧᐨ, ᐁᑲᐧ ᓂᐣ ᐅᐅᐁᐧ ᐯᔑᐠ. ᐁᑲᐧ ᒪᐊᐧᐨ ᓂᐦᐱ ᑭᑭᒋᓀᐣᑕᒥᐣ.

ᐁᑲᐧ ᑕᓱᓂᐦᐱᐣ, ᐯᔑᐠ ᑫᑯᐣ ᒪᐊᐧᐨ ᓂᐱᑐᐣ ᒋᑐᒋᑲᑌᐠ. ᐊᐧᐱᓯ ᓯᐱ 
ᑭᔑᑲᐣ ᐃᔑᓂᑲᑌ. ᐊᐃᐧᔭᐠ ᐯᓱᐨ ᑕᔑᑫᐃᐧᓇᐣ ᑲᑕᑲᐧᑭᐣ ᐱᔕᐊᐧᐠ ᐊᐧᐱᓯ 
ᒪᒪᐃᐧᐢᑲᐃᐧᐣ, ᐁᐱ ᓇᐱ ᐃᐧᒋᐃᐧᑐᐊᐧᐨ, ᒥᓇ ᐁᒥᓂᑐᐊᐧᐨ ᑲᑭᒋᓀᐣᑕᑲᐧᑭᐣ 
ᑎᐸᒋᒧᐃᐧᓇᐣ ᒥᓇ ᐃᐧᒋᑫᐃᐧᓇᐣ. ᐁᑲᐧ ᐊᐧᐱᓯ ᐊᔕᔾ ᒥᔑᓂᔭᐦᑭ ᓂᑐᒋᐱᔕ 
ᒣᑲᐧᐨ ᐱᑯ ᑲᔭᐊᐧᔑᔑᐃᐧᔭᐸᐣ. ᐁᑲᐧ ᒋᒪᓂᐠ ᐁᑕ ᑲᑭᐅᒋᔕ ᐊᐧᐱᓯᑲᐠ 
ᒣᑲᐧᐨ ᑲᓂᐦᐱᐠ. ᐁᑲᐧ ᐊᐧᐱᓯ ᑲᐃᒋᑲᑌᐠ ᒪᐊᐧᐨ ᐅᐅᐁᐧ ᒥᓂᑎᐠ ᒥᔑᓂᐊᐧᐠ 
ᔑᑯᐱᐠ. ᐁᑲᐧ ᔑᑯᐱᐠ ᑲᐃᔑᐊᔭᐊᐧᐨ ᐊᔭᐊᐧᐣ ᑎᐯᐣᒋᑫᐃᐧ ᑕᓇᐳᐃᐧᓇᐣ. 
ᑲᑭᓇ ᑲᑕᓯᐊᐧᐨ ᑌᐯᐣᒋᑫᐃᐧᓇᐣ ᐅᑕᔭᓇᐊᐧ ᑕᓇᐳᐃᐧᓇᐣ, ᓇᐸᑭᓴᑯᐣ 
ᒥᓇ ᐊᑲᐧᓂᐱᒋᑲᓇᐣ ᐅᑕᐸᒋᑐᓇᐊᐧ ᒥᓇ ᒋᒪᓂᐠ ᐅᑐᒋᐱᑐᓇᐊᐧ. ᐁᑲᐧ 
ᓇᑲᐧᓄᐣ ᑕᓇᐳᐃᐧᓇᐣ ᒥᓇ ᑲᑭᐊᐧᓂᑲᓇᐣ ᒥᔑᓇᑎᓄᐣ, ᐅᐅᒪ, ᒥᓯᐁᐧ 
ᒥᓂᑎᑯᐠ ᑲᐅᒋᔕᓂᐊᐧᐠ, ᒥᓇ ᑲᔕᐳᐡᑲ ᑎᐯᐣᒋᑫᐃᐧ ᑕᓇᐳᐃᐧᐣ ᑲᐃᔑᑕᑲᐧᐠ. 
ᑎᐯᐣᒋᑫᐃᐧᓇᐣ ᐸᑲᐣ ᑕᔑᑫᐃᐧᓇᐣ ᑲᐯᔑᑲᐧᑲᑭᐣ ᑫᐃᐧᓇᐊᐧ ᐱᔕᐊᐧᐠ. ᐁᑲᐧ 
ᐁᐧᐡᑲᐨ ᑎᐯᐣᒋᑫᐃᐧᓇᐣ ᐅᐅᒪ ᐊᐦᑭᑲᐠ ᑭᐸᐸᒥᔭᐊᐧᐠ ᐁᑭᓂᑕ ᑭᐱᒋᐊᐧᐨ 
ᐅᐅᒪ ᒥᓂᑎᑯᐠ ᐁᑲᐧ ᑲᔦ ᐁᑭᒪᒪᐃᐧᑲᐯᔑᐊᐧᐨ ᒥᓇ ᐁᑭᒪᐊᐧᑐᓂᑫᐊᐧᐨ. 
 
ᐁᑲᐧ ᐅᑕᓇᐠ ᑲᓂᐦᐱᐠ ᓂᑭᔕᓇᐸᐣ. ᐁᑲᐧ ᒣᑲᐧᐨ ᐸᓯᑲᐧᐦᐅᐱᓯᑦ ᐅᐅᐁᐧ 
ᑲᑐᒋᑲᑌᐠ. ᒪᐊᐧᐨ ᑭᑭᔑᑌ, ᐱᓯᑦ ᑭᓇᑯᓯ, ᒥᓇ ᑭᒋᒪᐣᒍᔕᐠ ᑭᐊᔭᐊᐧᐠ, 
ᔕᑯᐨ ᐊᐃᐧᔭᐠ ᒥᓇ ᐊᐦᑭ ᑲᒥᑫᐧᒪᑲᐠ ᒋᐅᒋᒧᓀᐣᒋᑲᑌ ᒥᓇ ᑲᑭᓇᐱ 
ᐃᐧᒋᐃᐧᑐᓇᓂᐊᐧᐠ. ᑫᑯᐣ ᐱᑯ ᑲᑭᐱᑐᐣ ᐅᐅᒪ ᒥᓂᑎᑯᐠ, ᒪᒋᑭᑐᓀᐢ 
ᑲᔦ ᐊᓄᑭᓭ ᑭᔭᑦ ᑲᔦ ᑲᑭᐱᑐᐣ ᑭᒪᓯᓇᑌᐢᒋᑲᐣ ᒥᓇ ᒣᑕᐁᐧᐃᐧᓇᐣ 
ᑲᒪᒪᑫᐧᐱᓂᑲᑌᑭᐣ. ᐁᑲᐧ ᐅᑕᓇᐠ ᒣᑲᐧᐨ ᑲᐊᔭᐊᐧᔑᔑᐃᐧᔭᐸᐣ, ᓂᑌᐱᑲᓄᑫ 
ᐁᐧᐡᑲᐨ ᒪᒪᑯᐁᐧᐱᓂᑫᐃᐧ ᒣᑕᐊᐧᑲᓇᐣ ᐁᑭᐃᐧᒋᒣᑕᐁᐧᒪᑲᐧᐸᐣ ᓂᑐᑌᒪᐠ 
ᒥᓇ ᒋᐊᐧᑯᒪᑲᓇᐠ. ᐅᑕᓇᐠ ᑲᑭᐊᐦᑭᐊᐧᐠ, ᑲᐃᐧᒋᐊᐧᐠ ᓂᑭᐱᒋᐃᐧᒋᐊᐧ 
ᐊᒥᐦᐅᐁᐧ ᓂᐡᑕᑦ ᐁᑭᑐᑕᒪᐠ, ᒪᐊᐧᐨ ᑲᔦ ᓂᑭᑭᒋᒧᓀᐣᑕᒥᐣ, ᐁᑭ ᐊᐱᔭᐠ 
ᒣᑲᐧᐨ ᑲᐊᐧᓂᑎᐱᑲᐠ, ᒥᓇ ᐁᑭᐊᐧᐸᒪᔭᐠ ᐊᐧᒐᑯᔕᐠ ᐁᑲᐧ ᐊᐧᐊᐧᑌᐣ 
ᐁᑭᐸᔭᑌᓇᑲᐧᑭᐣ. ᒥᓇ ᓂᑭᐸᐳᓯᒥᐣ ᒥᓇ ᐁᑭᑲᑎᑯᓂᔭᐠ. ᐁᑲᐧ ᐅᐅᐁᐧ 
ᑲᑭᑐᑕᒪᐣ ᒥᓄ ᒪᐡᑭᑭ ᓂᑭᒥᓂᑯᐣ, ᑕᐱᐡᑯᐨ ᐅᐅᒪ ᓂᒪᒥᑎᓀᐣᒋᑲᐣ 
ᒥᓄᔭᐃᐧᓂᐠ ᐅᒋ.

   
ᐁᑲᐧ ᒣᑲᐧᐨ ᑲᑯᓇᐁᐧ ᒥᔕᑲᒣᐱᒥᑯᓇᑲᐠ ᑲᑲᑎᑯᓂᓇᓂᐊᐧᐠ ᒥᓂᑎᑯᐠ, 
ᑕᔑᑫᐃᐧᐣ, ᒥᓇ ᐅᑭᒪᑲᐣ ᐁᑲᐧ ᐅᓇᔑᐁᐧᐃᐧᓂᓂᐊᐧᐠ ᓇᓇᑲ ᒣᑕᐁᐧᐃᐧᓇᐣ 
ᑲᑭᓇ ᐊᐃᐧᔭᐣ ᐅᑐᑕᐊᐧᐊᐧᐣ. ᑐᑲᐣ ᑲᓂᒥᓇᓂᐊᐧᐠ, ᑲᓇᓇᑐᓂᑲᓂᐊᐧᐠ, ᒥᓇ 
ᐃᐧᑫᐡ ᑲᒪᐊᐧᑐᓇᑲᓄᐨ. ᐁᑲᐧ ᐊᐦᐃ ᑲᔦ ᑭᑐᒋᑲᑌ ᒋᐁᐧ ᑲᑲᑫᐧᑲᒋᑎᓇᑲᓄᐨ 
ᐁᑲᐧ ᒋᐱᒍᓇᑲᓄᐨ ᑌᓯᓴᑭᓂᑲᓂᐠ. ᐁᑲᐧ ᑲᑭᓄᑕᒪᐠ ᐃᐧᑕᒪᑫᐃᐧᐣ, 
ᓂᒧᔓᒪᐠ ᑭᐃᐧᑕᒪᑫᐊᐧᐨ ᐯᔑᐠ ᐁᑕ ᒋᑲᒋᑎᓇᐊᐧᐨ. ᐁᑲᐧ ᑭᒋᑲᐧᐸᐦᐃᑲᓇᐣ 
ᐅᑭᐱᒍᓇᐊᐧᐣ ᐁᑲᐧ ᐊᒥᐦᐅᐊᐧᐁᐧ ᑲᔭᐸᑎᓯᐨ ᑲᑭᑲᑫᐧᑲᒋᑎᓇᑲᓄᐊᐧᐨ ᒋᐁᐧᐠ 
ᐅᐅᒪ ᓂᑕᓇᐳᐃᐧᓂᓇᐠ. ᐁᑲᐧ ᓂᑭᐸᐸᒥᐸᑐᒥᐣ ᒥᓇ ᓂᑭᑲᐧᑲᐧᐡᑯᓂᒥᐣ 
ᑐᑲᐣ ᐊᐊᐧᔑᔐᔕᐠ. ᒪᐊᐧᐨ ᑭᒧᓀᐣᑕᑲᐧᐣ. ᐁᑲᐧ ᓂᑭᑲᒋᑎᓇᒥᐣ ᐁᑲᐧ 
ᓂᑭᐸᑭᑎᓇᒥᐣ ᑎᓯᓴᑭᓂᑲᓂᐠ, ᐁᑲᐧ ᐸᑲᐣ ᐊᐃᐧᔭ ᓂᑭᐅᒋᐸᑭᓇᑯᒥᐣ ᐁᑲᐧ 

$20 ᓂᑭᐸᐱᓇᑫᒥᐣ, ᔕᑯᐨ ᑲᐃᐧᐣ ᓇᐣᑕ ᒥᓴᐊᐧᐨ ᐁᑭᒧᓀᐣᑕᑯᑐᔭᐠ. ᐁᑲᐧ ᒥᓇ 
ᑯᑕᐠ ᑫᑯᐣ ᑲᑭᑐᒋᑲᑌᐠ ᒥᓂᑎᐠ ᑲᐧᐡᑫᐱᒋᑫᐃᐧᐣ, ᐁᑲᐧ ᐊᐊᐧᓀᐣ ᑲᑭᓇᐧᑯᓯᓂᐨ 
ᑫᓄᔐᐣ ᑫᑲᐧᐡᑫᐧᐱᓇᑫᐧᐣ. ᐁᑲᐧ ᑫᑯᑭᓄᔐ ᒪᐊᐧᐨ ᑭᓇᐧᑯᓯᐨ? ᐊᐣᒐᐧᐱᐢ. ᐁᑲᐧ, 
ᐅᐅᒪ ᓴᑲᐦᐃᑲᓂᐠ ᐊᔭᐊᐧᐣ ᐊᐣᑎ ᑫᐃᔑᑲᐧᐡᑫᐧᐱᓇᑲᓄᐨ. ᐁᑲᐧ ᓂᑭᐊᐧᓂᑕᐣ 
ᐁᑭᑲᑫᐧ ᒥᑲᐊᐧᑲ ᐅᑲᓴᐠ ᑲᐃᔑᐊᔭᐊᐧᐨ, ᐁᑲᐧ ᓂᐃᐧᒋᐊᐧᑲᐣ ᐁᑲᐧ ᓂᐣ ᓄᐱᒥᐠ 
ᓂᐱᐃᔑᐱᒥᔭᒥᐣ ᐁᐃᐧᔕᔭᐠ, ᑲᐃᔑᐊᔭᐊᐧᐨ ᐅᑲᓴᐠ ᐁᑲᐧ ᒋᑲᐧᐡᑫᐧᐱᓇᔭᑲᐧ. ᒪᐊᐧᐨ 
ᐱᑯ ᑲᐧᔭᐠ ᓂᑭᑲᐧᐡᑫᐧᐱᓀᒥᐣ ᐃᐃᒪ, ᐁᑲᐧ ᑲᑕᑯᓇᔭᐠ ᐅᑲᓴᐠ ᑌᓯᓴᑭᓂᑲᓂᐠ, 
ᑲᑭᓇ ᐊᐣᒐᐧᐱᔕᐣ ᐅᑭᑕᑯᓇᐊᐧᐣ, ᓂᐣ ᐁᑕ ᐅᑲᓴᐠ ᑲᑭᑕᑯᓇᑲᐧ. ᑭᑕᑲᐧᓂᓂ ᑲᑭᓇ 
ᐊᐃᐧᔭᐠ ᑲᑭᔕᐊᐧᐨ ᒋᑲᐧᐡᑫᐧᐱᓇᐊᐧᐨ ᐊᐣᒐᐧᐱᔕᐣ, ᐁᑲᐧ ᒪᐊᐧᐨ ᑲᐧᔭᐠ ᓂᑭᐸᑊ ᒥᓇ 
ᓂᑭᒧᓀᐣᑕᑯᑐ.

  
ᐁᑲᐧ ᐅᐅᐁᐧ ᑲᓂᐦᐱᐠ, ᓂᒪᓯᓇᐦᐊᒧᐊᐧᐠ ᑲᑭᓇ ᓂᐊᐧᑯᒪᑲᓇᐠ ᒥᓇ ᓂᐊᐧᑯᒪᑲᓇᐠ 
ᐁᑲᐧ ᓂᐊᐧᑯᒪᑲᓇᐠ, ᑫᒋᓇᐨ ᒋᒧᓀᐣᑕᑯᑐᐊᐧᐨ ᒥᓇ ᐅᐅᐁᐧ ᒋᑐᑕᒧᐊᐧᐨ.

ᐱᒧᒋᑫᐃᐧᐣ (SLFNHA) ᐅᑕᐱᑕᒪᑫᐠ ᐅᑐᓂᓇᐊᐧᐣ 
ᐅᐡᑭ ᐅᑭᒪ & ᐅᓂᑲᓂᑕᒪᑫ ᓴᐧᓂᔭ ᐊᔾᔑᐠ-ᒪᐣ

ᐁᑲᐧ ᐅᑫᐧᓂᐊᐧᐠ ᐊᐧᓂᓇᐊᐧᑲᐠ ᐊᓂᔑᓇᐯᐃᐧ ᒥᓄᔭᐃᐧᐣ ᐅᑭᒪᐃᐧᐣ (SLFNHA) 
ᐅᐃᐧᑕᓇᐊᐧ ᐊᐱᐣ ᑲᑭᐅᓇᓴᐊᐧᐨ ᓴᐧᓂᔭ ᐁᑲᐧ ᒐᑲᑌᐢᒋᑲᐣ ᑲᓇᑲᐧᐠ ᐊᐃᐧᔭ 
ᐅᐃᐧᑲᐧᐣ, ᐊᐃᐧᔭ. ᑭᐡᑭᑲᐣ, ᔓᐃᐧᑫᐧᐃᐧᐣ.

  
ᐁᑲᐧ ᐅᐅᐁᐧ ᔐᒪᐠ ᑲᐃᐧᒋᑲᑌᐠ ᓴᐧᓂᔭ ᐊᔾᔑᐠ-ᒪᐣ ᐊᐱᐣ ᑲᐅᑭᒪᐃᐧᐨ ᒥᓇ 
ᑲᓂᑲᓂᑕᒪᑫᐨ (CEO) ᒋᒪᑕᓄᑭᐨ ᐊᓄᑭᐃᐧᑭᔑᑲᓂᐠ, ᐅᐡᑭᐸᑲᐃᐧᐱᓯᑦ 26, 2023.

 
ᐁᑲᐧ ᓴᐧᓂᔭ ᐊᔾᔑᐠ-ᒪᐣ ᐊᐦᐃᐠ ᒪᔭᑦ ᐅᒋ ᕑᐃᐢᑐᒋ ᒥᐠᒪᐧ ᐊᓂᔑᓇᐯᐃᐧ ᑕᔑᑫᐃᐧᓂᐠ 
ᐅᐅᒪ ᑭᐧᐯᐠ. ᐁᑲᐧ ᓴᐧᓂᔭ ᒪᐊᐧᐨ ᑭᑭᒋᐡᑯᓄ ᐅᐅᒪ ᒪᐡᑭᑭᐃᐧ ᐱᒧᒋᑫᐃᐧᓂᐠ – 
ᒪᐡᑭᑭᐃᐧ ᐱᒧᒋᑫᐃᐧᐣ ᑕᐱᐡᑯᐨ ᑲᑲᓇᐊᐧᐸᒋᑲᑌᐠ ᑲᑕᓯᓇᓂᐊᐧᐠ ᐅᐅᒪ ᒪᐡᑭᑭᐃᐧ 
ᐃᐡᑯᓄᐃᐧᓂᐠ ᔪᓂᐯᕑᓯᑎ ᐊᓫᐯᕑᑕ. ᐁᑲᐧ ᒥᓇ ᐅᐅᒪ ᒪᐊᐧᐨ ᑭᑕᔑᑭᒋᐡᑯᓄ ᐊᐦᐃᐠ 
ᐯᔑᑊ ᔪᓂᐯᕑᓯᑎ. ᐁᑲᐧ ᑲᔦ ᐊᐦᐃ ᑭᐃᓇᓄᑭᐸᐣ ᐁᑭᐊᓂᑫ ᐅᑭᒪᐃᐧᐡᑲᑭᐣ ᑕᔑᑫᐃᐧ 
ᒥᓄᔭᐃᐧᐣ ᒥᓇ ᒥᓄᓭᐃᐧᐣ, ᐱᒧᒋᑫᐃᐧᓇᐣ ᐁᑲᐧ ᐃᐧᒋᐦᐃᐁᐧᐃᐧᓇᐣ ᐅᐅᒪ ᐊᓂᔑᓇᐯᐃᐧ 
ᒥᓄᔭᐃᐧᐣ ᐅᑭᒪᐃᐧᓂᐠ (FNHA) ᐃᐃᒪ ᐱᕑᐃᑎᐡ ᑲᓫᐊᑦᐱᔭ (BC). ᐁᑲᐧ ᐱᒧᒋᑫᐃᐧᐣ 
(FNHA) ᒥᓄᔭᐃᐧᐣ ᒥᓇ ᒥᓄᓭᐃᐧᐣ ᐅᐃᐧᑕᓄᑭᒪᐣ ᐊᐊᐧᔑᒣ 200 ᐊᓂᔑᓇᐯᐃᐧ 
ᑕᔑᑫᐃᐧᓇᐣ ᒥᓇ ᐊᐃᐧᔭᐣ ᒥᓯᐁᐧ ᐱᓯ (BC).

 
ᐁᑲᐧ ᐅᐅᒪ ᒪᐊᐧᐨ ᑭᑭᒋᐊᓄᑭᑕᒪᑫ ᐊᐦᐃᐠ (FNHA) ᐱᒧᒋᑫᐃᐧᓂᐠ, ᐁᑲᐧ ᓴᐧᓂᔭ 
ᐅᑭᓂᑲᓂᐡᑲᐣ ᑕᔑᑫᐃᐧ ᒥᓄᔭᐃᐧᐣ ᒥᓇ ᒥᓄᓭᐃᐧᐣ ᐃᐧᒋᐦᐃᐁᐧᐃᐧᓇᐣ ᐅᐅᒪ ᑕᔑᑫᐃᐧ 
ᐃᐧᒋᐦᐃᐁᐧᐃᐧᓂᐠ ᐅᒋ ᑲᒥᑫᐧᐊᐧᐨ ᐃᐧᒋᐦᐃᐁᐧᐃᐧᓇᐣ ᒥᓇ ᐱᒧᒋᑫᐃᐧᓇᐣ. ᐁᑲᐧ ᒪᐊᐧᐨ 
ᑭᐸᑯᓭᐣᑕᑯᓯ ᑲᐧᔭᐠ ᒋᐃᐧᑕᒪᐊᐧᐨ ᑫᑯᓇᐣ ᐁᐦᐊᐣ ᐅᑫᐧᓂᐊᐧᐣ ᐱᓯ (BC) ᐊᓂᔑᓇᐯᐣ, 
ᐊᓂᔑᓇᐯᐃᐧ ᒥᓄᔭᐃᐧ ᐃᐧᒋᐦᐃᐁᐧᐃᐧ ᐱᒧᒋᑫᐃᐧᑲᒥᑯᐣ, ᒪᐡᑭᑭᐃᐧ ᐅᑭᒪᐃᐧ 
ᐊᓄᑭᓇᑲᓇᐣ ᐁᑲᐧ ᑭᒋᒪᐡᑭᑭᐃᐧ ᐱᒧᒋᑫᐁᐧ ᐊᓄᑭᓇᑲᓇᐣ.

 
ᐁᑲᐧ ᓴᐧᓂᔭ ᐊᔕᔾ ᐊᐊᐧᔑᒣ 20 ᑕᓯᔭᐦᑭ ᐅᒋᐊᓄᑭᑕᒪᑫ ᐅᐅᒪ ᐊᓂᔑᓇᐯᐃᐧ 
ᒪᐡᑭᑭᐃᐧ ᐱᒧᒋᑫᐃᐧᓂᐠ ᒥᓇ ᑭᐊᓄᑭᑕᒪᑫ ᑕᔑᑫᐃᐧᓂᐠ ᒥᓇ ᒥᓯᐁᐧᑲᒥᐠ ᑲᓇᑕ. 
ᐁᑲᐧ ᑲᔦ ᐊᔭᒥᑕᒪᑫ ᑲᐧᔭᐠ ᒪᐡᑭᑭᐃᐧ ᐅᓇᔑᐁᐧᐃᐧᓇᐣ ᒋᑕᑲᐧᓂᓂᑭᐣ ᒥᐡᑯᐨ ᑲᐧᔭᐠ 
ᒋᐊᔭᑭᐣ ᐱᒧᒋᑫᐃᐧᓇᐣ ᒥᓇ ᒪᐡᑭᑭᐃᐧ ᐃᐧᒋᐦᐃᐁᐧᐃᐧᓇᐣ ᑲᒥᓇᑲᓄᐊᐧᐨ ᐊᓂᔑᓇᐯᐠ. 
ᑲᒪᐧᔦ ᐃᐧᒋᑕᐧᐨ ᐱᒧᒋᑫᐃᐧᐣ (FNHA) 2015, ᓴᐧᓂᔭ ᑭᐊᓄᑭᐸᐣ ᑭᒋᐊᓂᔑᓇᐯᐃᐧ 
ᐱᒧᒋᑫᐃᐧᑲᒥᑯᐠ (AFN) ᐃᐃᒪ ᐊᑕᐊᐧ ᐁᑲᐧ ᐊᐊᐧᔑᒣ ᒥᑕᓯᔭᐦᑭ (10) ᑭᐊᓄᑭᐸᐣ 
ᓇᓇᑲ ᑫᑯᓇᐣ ᐁᑭᑐᑕᑭᐣ, ᒥᓇ ᒪᐡᑭᑭᐃᐧ ᐱᒧᒋᑫᐃᐧᐣ ᐁᑭᓂᑲᓂᐡᑲᑭᐸᐣ.

 
ᐁᑲᐧ ᓄᑭᒣᑫ, ᓴᐧᓂᔭ ᐅᑭᓂᑲᓂᐡᑲᐣ ᑕᐱᐡᑯᐨ ᐁᑭᐃᐧᒋᑕᐧᐨ ᑲᐅᐡᑭ ᐅᓇᒋᑲᑌᓂᐠ 
ᐅᐅᐁᐧ ᐱᒧᒋᑫᐃᐧᐣ (FNHA) ᐅᒪᑭᐃᐧᐣ ᒥᓇ ᔓᓂᔭᐃᐧ ᓇᑯᑕᒪᑫᐃᐧᐣ ᒥᓂᑯᐠ 
$8.2 ᐱᓫᐃᔭᐣ. ᐁᑲᐧ ᓴᐧᓂᔭ ᒪᐊᐧᐨ ᐅᓇᑲᒋᑐᓇᐣ ᓇᓇᑲ ᐊᐱᑕᒪᑫᐃᐧᓇᐣ ᒥᓇ 
ᐊᐱᑕᒪᑫᐃᐧᓀᓴᐣ, ᐊᐦᐃᐠ ᑲᔦ ᐃᐃᒪ ᒥᓄᔭᐃᐧᐣ ᑭᒋᐱᒧᒋᑫᐃᐧᐣ ᑲᓇᑕ (MHCC), 
ᒥᓇ ᑲᓀᐣᑎᔭᐣ ᐱᒧᒋᑫᐃᐧᐣ ᒥᓄᔭᐃᐧᐣ ᓇᓇᑕᐃᐧᑭᑫᒋᑫᐃᐧᐣ (CIHR), ᒥᓇ ᑲᓀᐣᑎᔭᐣ 
ᑭᐁᐧᑎᓄᐠ ᐁᑲᐧ ᓄᐱᒥᐠ ᒥᓄᔭᐃᐧᐣ ᐱᒧᒋᑫᐃᐧᐣ – ᐁᑲᐧ ᑲᓀᐣᑎᔭᐣ ᐸᐤᐣᑌᐃᔑᐣ 
ᑲᐧᔭᐠ ᒥᓄᔭᐃᐧᐣ ᐱᒧᒋᑫᐃᐧᐣ CFHI), ᐁᑲᐧ ᐱᓀᓯ ᐃᐧᑕᓄᑭᒥᑐᐃᐧᐣ ᐸᐤᐣᑌᐃᔑᐣ.

“ᐁᑲᐧ ᒪᐊᐧᐨ ᓂᓇᓇᑯᑦ ᒥᓇ ᓂᒧᓀᐣᑕᐣ ᑲᐃᐧᐊᓄᑭᑕᒪᑫᔭᐣ ᐅᐅᒪ ᐊᐧᓂᓇᐊᐧᑲᐠ 
ᐊᓂᔑᓇᐯᐃᐧ ᒪᐡᑭᑭᐃᐧ ᐅᑭᒪᐃᐧᓂᐠ (SLFNHA) ᑕᐱᐡᑯᐨ ᑲᐅᐡᑭ ᐅᑭᒪᐃᐧᔭᐣ ᒥᓇ 
ᒋᓂᑲᓂᑕᒪᑫᔭᐣ,” ᐃᑭᑐ ᑲᐃᐧᐅᑭᒪᐃᐧᐨ ᓴᐧᓂᔭ ᐊᔾᔑᐠ-ᒪᐣ. “ᐁᑲᐧ ᓂᑲᒧᓀᐣᑕᐣ 
ᑲᐧᔭᐠ ᒋᐅᔑᑐᔭᓂᐣ ᐃᐧᒋᐃᐧᑐᐃᐧᓇᐣ ᑕᐱᐡᑯᐨ ᑲᐃᐧᑕᓄᑭᒪᑲᓄᐊᐧᐨ ᐊᓂᔑᓇᐯᐠ 
ᐅᐅᒪ ᓀᑫᑲᒥᐠ ᒥᓇ ᒋᑲᓇᐊᐧᐸᑕᒪᐣ ᑲᐧᔭᐠ ᒋᑕᑲᐧᑭᐣ ᒪᐡᑭᑭᐃᐧ ᐱᒧᒋᑫᐃᐧᓇᐣ 
ᑲᒥᓇᑲᓄᐊᐧᐨ ᑕᔑᑫᐃᐧᓂᐠ ᑲᑲᐯᔑᐊᐧᐨ ᑫᑯᓇᐣ ᑲᓇᑕᐁᐧᐣᑕᒧᐊᐧᐨ. ᐁᑲᐧ ᑲᐧᔭᐠ 
ᓂᑲᓂᑕᒪᑫᐃᐧᐣ ᓂᑲᓇᐊᐧᐸᑕᐣ, ᐁᑲᐧ ᓂᑲᒧᓀᐣᑕᐣ ᒋᐃᐧᑕᓄᑭᒪᑲᐧ ᐱᒧᒋᑫᐃᐧᐣ 
(SLFNHA) ᐅᑕᐱᑕᒪᑫᐠ ᒥᓇ ᐊᓄᑭᓇᑲᓇᐠ ᑲᐧᔭᐠ ᒋᒪᐡᑲᐊᐧᓄᑭᑕᒪᐊᐧᐊᐧᐨ ᐊᐃᐧᔭᐣ 
ᐅᐅᒪ ᓂᑫᑲᒥᐠ ᐊᐧᓂᓇᐊᐧᑲᐠ.”

 

ᐁᑲᐧ ᐅᑭᒪ ᐅᑲᐱᒥᑎᐸᒋᒧᑕᐊᐧᐣ ᐱᒧᒋᑫᐃᐧᐣ (SLFNHA) ᐅᑕᐱᑕᒪᑫᐣ 
ᐁᑲᐧ ᑲᔦ ᐅᑲᐅᑭᒪᐃᐧᐣᑕᐣ ᐱᒧᒋᑫᐃᐧᓇᐣ ᒥᓇ ᑐᒋᑫᐃᐧᓇᐣ 
ᐅᐅᒪ ᐱᒧᒋᑫᐃᐧᓂᐠ (SLFNHA) ᑕᐱᐡᑯᐨ ᑲᐃᔑᐸᑯᓭᐣᑕᑲᐧᐠ 
ᑫᐃᔑᐃᐧᒋᒋᑲᑌᑭᐣ ᐱᒧᒋᑫᐃᐧᐣ (SLFNHA) ᑕᔑᑫᐃᐧᓇᐣ.

 
“ᐁᑲᐧ ᒪᐊᐧᐨ ᓂᑌᐸᑫᓂᒪᒥᐣ ᐅᐊᐧᐁᐧ ᓴᐧᓂᔭ ᑲᐧᔭᐠ ᒋᐱᒧᒋᑫᐨ 
ᑕᐱᐡᑯᐨ ᐃᐃᒪ ᓄᑕᓭᐃᐧᓂᐠ ᒥᓇ ᐊᓂᔑᓇᐯᐃᐧ ᑫᑯᓇᐣ ᒋᐊᐸᒋᑐᒋᐣ.” 
ᐃᑭᑐ ᐦᐊᐁᐧᕑᐟ ᒥᔕᑭ, ᐱᒧᒋᑫᐃᐧᐣ (SLFNHA) ᐅᓂᑲᓇᐱᑕᒪᑫ. 
“ᐁᑲᐧ ᓂᓇᓇᑯᒪᐠ ᐱᒧᒋᑫᐃᐧᐣ (SLFNHA) ᐅᑕᓄᑭᐦᐃᐁᐧᐠ, ᑕᐱᐡᑯᐨ 
ᒥᔑᓇᐊᐧᑲᓭ ᑲᑭᓇᓇᑐᓇᐊᐧᐊᐧᐨ ᑫᐊᓄᑭᔭᐊᐧᐨ. ᐁᑲᐧ ᓴᐧᓂᔭ ᒪᐊᐧᐨ 
ᑲᐧᔭᐠ ᐅᑲᑐᑕᐣ ᐁᑲᐧ ᐊᒥᐁᐧ ᑲᑭᐅᒋ ᐅᑕᐱᓇᑲᓄᐨ.”

 
ᐁᑲᐧ ᐱᒧᒋᑫᐃᐧᐣ (SLFNHA) ᒪᐊᐧᐨ ᑲᐧᔭᐠ ᑭᓇᓇᑐᓂᑫ ᐅᐅᒪ ᒥᓯᐁᐧ 
ᑲᓇᑕ, ᐁᑭᐃᐧᒋᔭᐨ ᐱᒧᒋᑫᐃᐧᐣ (SLFNHA) ᐅᑕᓄᑭᐦᐃᐁᐧᐣ ᐁᑲᐧ ᑲᔦ 
ᐸᕑᐱᕑᐊ ᐦᐊᐧᐠᐦᐊᕑᐟ ᑭᐃᐧᒋᐦᐃᐁᐧ ᐅᐅᒪ ᐊᓄᑭᐦᐃᐁᐧᐃᐧ ᐱᒧᒋᑫᐃᐧᓂᐠ 
ᑲᐅᒋᐨ.

 
ᐁᑲᐧ ᐱᒧᒋᑫᐃᐧᐣ (SLFNHA) ᒪᐊᐧᐨ ᐅᑭᒋᓇᓇᑯᒪᐊᐧᐣ ᒉᒥᐢ ᒪᐧᕑᐊᐢ 
ᐊᐱᐣ ᑲᐳᓇᓄᑭᐨ ᒥᓇ ᑲᐧᔭᐠ ᑲᑭᐊᓄᑭᑕᒪᑫᐨ, ᒥᓇ ᑲᑭᐸᑭᑎᓂᑎᓯᐨ 
ᐁᑲᐧ ᑲᑭᐃᐧᒋᐦᐃᐁᐧᐨ ᐅᐅᒪ ᐊᐊᐧᔑᒣ ᓂᔑᑕᓇᐁᐧᔭᐦᑭ ᐊᓂᔑᓇᐯᐃᐧ 
ᒪᐡᑭᑭᐃᐧ ᐱᒧᒋᑫᐃᐧᓂᐠ ᑭᐁᐧᑎᓄᐠ ᐅᐣᑌᕑᐃᔪ. “ᐁᑲᐧ ᒪᐊᐧᐨ 
ᓂᑲᒧᓀᐣᑕᐣ ᒋᐃᐧᑕᓄᑭᒪᐠ ᓴᐧᓂᔭ ᐁᑲᐧ ᒥᓇ ᒋᐃᐧᑕᒪᐊᐧᐠ ᑲᐃᔑᓭᐠ 
ᐅᐅᒪ ᓀᑫᑲᒥᐠ ᐊᐧᓂᓇᐊᐧᑲᐠ.” ᐃᑭᑐ ᒉᒥᐢ ᒪᐧᕑᐊᐢ, ᑲᐃᐧ ᐊᓂ 
ᐱᓂᒋᑫᐨ ᐱᒧᒋᑫᐃᐧᓂᐠ (SLFNHA).

ᐁᑲᐧ ᕑᐊᐣᑎ ᐊᐧᐦᔾᐟ ᑭᐸᑭᓇᑫᐸᐣ ᒪᐊᐧᐨ ᑲᓂᑕᓂᑲᒧᐨ ᒥᓇ ᐊᓂᔑᓇᐯ ᐊᓄᑭᓇᑲᐣ 
ᐅᐅᒪ ᑭᐊᐧᑎᐣ, ᐅᐣᑌᕑᐃᔪ. ᐁᑲᐧ ᐅᑕᓂᔑᓇᐯᐃᐧᓂᑲᓱᐃᐧᐣ ᑭᐱᔭᓴᐣᐠ 
ᐅᒋᑎᐯᐣᑕᑯᓯ ᒥᓇ ᐅᒋᑎᐯᐣᑕᑯᓯ ᐅᐅᒪ ᐱᔓᑲᐠ (ᐱᔓ) ᐃᐃᒪ ᐅᑕᔑᑫᐃᐧᓂᐠ 
ᓇᐅᐟᑫᒣᐠᐊᐧᓂᐣᐠ (ᐊᑎᑲᒣᐠ ᓂᔭᔑᐠ) ᐁᑲᐧ ᐅᐅᒪ ᐃᔑᑕᑲᐧᐣ ᓴᑲᐦᐃᑲᓂᐠ 
ᑲᐃᔑᒥᑎᑯᐊᐧᐠ ᑌᕑᐃᑎᑌᕑᐃ 3 ᐊᐦᑭᑲᐠ. ᐁᑲᐧ ᕑᐊᐣᑎ ᑭᒋᐡᑯᓄᐃᐧᓂᓂ ᐅᑭᑌᐱᓇᐣ 
ᑕᐱᐡᑯᐨ ᐊᔭᒥᐦᐃᑐᐃᐧ ᐊᓄᑭᐃᐧᓂᐠ ᐁᑲᐧ ᒥᓇ ᐅᐅᒪ ᐅᒋᑎᐯᐣᑕᑯᓯ ᑲᐧᓫᐊᐨ 
ᑭᒋᒪᐡᑭᑭᐃᐧᐊᓄᑭᓇᑲᓂᐠ ᐁᑲᐧ ᑲᔦ ᐃᐧᑭᑎ ᐁᑲᐧ ᓂᔑᓂᐊᐧᐣ ᐅᑕᔭᓇᐣ. ᐁᑲᐧ 
ᐅᐅᐁᐧ ᑲᑭᑲᑫᐧᒋᒪᐨ ᕑᐃᐢ ᐸᐣ ᐯᕑᑕ, SLFNHA ᐊᒥᔭᐦᐃᑐᐃᐧ ᐊᓄᑭᓇᑲᐣ.

ᐁᑲᐧ ᑭᐣ ᑲᑭᐸᑭᓇᑫᔭᐣ ᑲᓂᑲᒧᔭᐣ ᐅᐅᒪ ᑭᒪᑎᐁᐧᐃᐦᑫᐃᐧᓂᐠ – ᐊᓂᐣ ᑲᓂᑲᒧᔭᐣ 
ᑲᐱᐃᔑᐃᐧᒋᐦᐃᑯᔭᐣ ᒣᑲᐧᐨ ᑲᐱᐅᐱᑭᔭᐣ.

 
ᐁᑲᐧ ᑫᑲᐟ ᑲᑭᓇ ᓇᐣᑕ ᑲᔦ ᑲᐃᐧᐣ ᑫᑲᐟ ᑲᑭᓇ ᑭᑭᑫᐣᑕᒥᓇᑐᐠ, ᐊᓂᔑᓇᐯᐃᐧ 
ᓂᑲᒧᐃᐧᐣ ᒥᓇ ᓂᒧᐃᐧᐣ ᑲᐃᐧᐣ ᒥᓯᐁᐧ ᒋᑭᐅᒋᔭᐸᑕᐠ, ᐁᐦᐊᐠ ᐅᑕ ᑌᐯᐤ 
ᐊᓂᔑᓇᐯᐃᐧ ᐅᐡᑲᑎᓴᐠ ᒣᑲᐧᐨ 40’s ᓀᐃᐧᐨ 70’s. ᐁᑲᐧ ᐅᐅᒪ ᑭᒋᐦᐊᔭᐠ 
ᑲᑭᐅᒋᐊᐧᐨ ᐊᑎᑲᒣᐠ ᓀᔭᔑᐠ ᐅᑭᐊᐧᐸᑕᓇᐊᐧ, ᐁᑲᐧ ᑭᐡᐱᐣ ᐊᐱᐣ ᐃᐧᑭᒍᓂᑲᑌᐠ, 
ᒥᓇ ᓇᐱ ᐅᑕᐱᓂᑲᑌᐠ ᒥᓇ ᓇᐱ ᐊᐸᑕᐠ ᐊᓂᔑᓇᐯᐃᐧ ᓂᑲᒧᐃᐧᐣ ᐁᑲᐧ 
ᓂᒧᐃᐧᐣ, ᑭᒋᐦᐊᔭᐠ ᑭᐃᑭᑐᐊᐧᐠ ᒪᑐᐁᐧᐦᐃᑲᐣ ᒋᐅᔑᔭᑲᓄᐨ. ᐁᑲᐧ ᐅᐡᑭᓂᑯᐊᐧᐣ 
ᐅᐅᒪ ᑕᔑᑫᐃᐧᓂᐠ ᑲᐅᒋᓂᐨ ᐅᑭᓇᑐᒪᐊᐧᐣ ᒋᑲᑫᐧᑭᑫᐣᑕᒥᓂᐨ ᓂᑲᒧᓇᐣ ᒥᓇ 
ᐊᓂᔑᓇᐯᐃᐧ ᑭᐦᑭᓄᐦᐊᒪᑫᐃᐧᓇᐣ. ᐁᑲᐧ ᐊᒥᐦᐅᒪ ᐊᑎᑲᒣᐠ ᓀᔭᔑᐠ ᐅᓂᑲᒧᐠ 
ᑲᑭᐅᒋᒪᒋᒋᑫᐊᐧᐨ ᐁᑲᐧ ᑭᔭᐱᐨ ᓄᑯᑦ ᑲᑭᔑᑲᐠ ᐅᐅᐁᐧ ᑐᒋᑲᑌ. ᐁᑲᐧ ᑫᓂᐣ ᐅᐅᒪ 
ᑲᓂᑲᒧᔭᐣ, ᓂᑌᐯᐤᑕᐣ ᐅᐊᐧᐁᐧ ᒪᑐᐁᐧᐃᐦᑲᐣ ᑲᐧᔭᐠ ᐁᑭᑐᑕᐃᐧᔑᐨ ᓂᑕᓂᔑᓇᐯᐃᐧ 
ᐱᒪᑎᓱᐃᐧᓂᐠ ᒣᑲᐧᐨ ᑲᐅᐱᑭᔭᐣ. ᒥᓇ ᓂᑭᑫᐣᑕᐣ ᑭᒋᐦᐊᔭᐠ ᑲᑭᐃᔑᐊᐧᐸᑕᒧᐊᐧᐨ 
ᒥᓇ ᐅᓴᑭᐦᐃᐁᐧᐃᐧᓂᐊᐧᐣ ᑲᐧᔭᐠ ᒋᐃᔑᓭᓂᐨ ᐊᓂ ᓂᑲᐣ ᑫᔭᓂᐱᒪᑎᓯᓂᐨ. 

ᐁᑲᐧ ᑫᑯᓀᓇᐣ ᐊᑎᐟ ᑲᑌᐱᓇᒪᓂᐣ ᒪᐊᐧᐨ ᑲᑭᒋᒧᓀᐣᑕᒥᐦᐃᑯᔭᓂᐣ?

ᑲᓴᑭᑐᔭᐠ ᑐᑲᐣ, ᑲᓂᑲᒧᓇᓂᐊᐧᐠ. ᐁᑲᐧ ᒥᓇ ᐊᐃᐧᔭᐠ ᑭᔭᐱᐨ ᑲᓇᑐᑕᒧᐊᐧᐨ. ᐁᑲᐧ 
ᐊᒥᐁᐧ ᐱᑯ ᐁᐃᔑᐱᒥ ᐸᐸᒥᔭᔭᐠ ᐅᐅᒪ ᒥᓯᐁᐧ ᒥᐡᑲᐧᑌᐢ ᒥᓂᑎᑯᐠ, ᑯᑕᑭᔭᐠ 
ᐊᐃᐧᔭᐠ ᑫᑯᓇᐣ ᐁᑭᑭᐦᓄᐦᐊᒪᑯᔭᐠ ᒥᓇ ᐁᐃᐧᑕᒪᑯᔭᐠ ᑫᑯᓇᐣ. ᒥᓇ ᑲᐃᐧᒋᑕᐧᔭᐠ 
ᐸᐊᐧᐤᐢ ᒥᓇ ᓇᓇᑯᒧᐃᐧᓇᐣ ᒪᐊᐧᐨ ᑲᐧᔭᐠ ᓂᑎᔑᑲᓇᐊᐧᐸᑕᓇᐣ ᐱᒪᑎᓱᐃᐧᓂᐠ.

ᐊᓂᐣ ᑫᐃᓇᑕᐧᐸᐣ ᐅᑫᐧᓂᐊᐧᐠ ᐊᓂᔑᓇᐯᐃᐧ ᐅᐡᑲᑎᓴᐠ ᐊᐱᐣ ᐁᒋᑫᐣᑕᒧᐊᐧᐨ 
ᒋᓂᑲᒧᐊᐧᐨ?

 
ᐁᑲᐧ ᑭᐡᐱᐣ ᓇᐣᑕ ᓂᑲᒧᐃᐧᐣ ᓇᐣᑕ ᑲᔦ ᐸᑲᐣ ᑫᑯᐣ, ᒪᐊᐧᐨ ᐅᔕ ᓂᐡᑕᑦ ᓯᑌᐣᑕᑲᐧᐣ 
ᐅᑫᐧᓂᐊᐧᐣ ᑫᑯᓇᐣ ᑲᐃᐧᑐᒋᑲᑌᑭᐣ ᔕᑯᐨ ᐊᐱᐣ ᒐᒋᑫᐣᑕᑲᐧᐣ. ᐁᑲᐧ ᐁᐡᑲᑦ, ᑲᐃᐧᐣ 
ᓇᐣᑕ ᑭᐸᐊᐧᒧᓇᐣ ᒋᑭᐃᔑᓇᑲᐧᑭᐣ ᑭᑎᓀᐣᑕᓇᑐᐠ ᔕᑯᐨ ᑲᐃᐧᐣ ᑭᑭᑫᐣᑕᓯᐣ ᐊᓂᐣ 

ᒥᓂᑯᐠ ᑫᐃᓱᓂᑯᔭᐣ. ᐁᑲᐧ ᐱᒪᑎᓱᐃᐧᐣ ᒪᐊᐧᐨ ᑕᑭᒐᒋᑫᐣᑕᑲᐧᐣ ᑭᐡᐱᐣ ᐁᑕ 
ᐊᓄᑲᑕᒪᐣ.

 
ᐁᑲᐧ ᐅᐅᒪ ᒣᑲᐧᐨ ᑲᐊᓂᔑᓇᐯᐃᐧ ᐊᓄᑭᑕᒪᑫᔭᐣ ᑫᐣᓇᐧᕑᐊ ᐅᑭᒪᑲᓇᐠ 
ᐃᐧᑕᒪᑫᐃᐧᓂᐠ. ᐊᓂᐣ ᐊᓂᔑᓇᐯᐃᐧ ᐊᓄᑭᓇᑲᓇᐠ ᐁᐃᔑᐃᐧᒋᐦᐃᐁᐧᐊᐧᐨ 
ᑕᐱᐡᑯᐨ ᒥᓂᓂᑫᐃᐧᓂᐠ ᐅᐅᒪ ᒪᐡᑭᑭᐃᐧ ᐱᒧᒋᑫᐃᐧᓂᐠ?

 
ᐁᑲᐧ ᓇᐱᐨ ᐸᔦᑕᐠ ᓂᑐᑕᐣ ᒥᓇ ᓂᑕᓄᑭᐃᐧᐣ ᐁᔭᐸᒋᑐᔭᐣ ᐁᑲᐧ 
ᐸᑲᓂᓭᑐᐠ ᑯᑕᑭᔭᐣ ᐊᓂᔑᓇᐯᐃᐧ ᑕᔑᑫᐃᐧᓇᐣ. ᐁᑲᐧ ᐅᐅᐁᐧ ᐁᑕ ᓂᑲᑭᑭᐟ 
ᑕᐱᐡᑯᐨ ᑯᑕᑭᔭᐠ ᐊᓄᑭᓇᑲᓇᐠ ᑲᐧᔭᐠ ᒋᑲᑫᐧᑭᑫᓂᒪᐊᐧᐨ ᐊᓂᔑᓇᐯᐣ 
ᑲᐃᐧᑕᓄᑭᒪᐊᐧᐨ. ᒥᓇ ᒋᑭᒋᓀᐣᑕᒧᐊᐧᐨ ᐅᑲᐡᑭᐅᐃᐧᓂᓂᐊᐧᐣ, ᒥᓇ ᐊᐃᐧᔭᐣ, 
ᒥᓇ ᐅᑐᒋᑫᐃᐧᓂᓂᐊᐧᐣ, ᒥᓇ ᐅᑎᔑᑭᔑᐁᐧᐃᐧᓂᓂᐊᐧᐣ ᐁᑲᐧ ᐅᑕᓂᔑᓇᐯᐃᐧ 
ᐱᒪᑎᓱᐃᐧᓂᓂᐊᐧᐣ. ᐁᑲᐧ ᐅᐅᐁᐧ ᑫᑭᐅᒋᑐᒋᑲᑌᐠ ᒋᐱᒥᓂᓴᐦᐃᑲᑌᐠ 
ᐅᒥᔓᒪᐃᐧ ᑭᐦᑭᓄᐦᐊᒪᑫᐃᐧᓇᐣ ᑐᑲᐣ ᑕᐸᑌᓂᒧᐃᐧᐣ, ᓴᑭᐦᐃᐁᐧᐃᐧᐣ, ᐁᑲᐧ 
ᑭᒋᓀᐣᒋᑫᐃᐧᐣ.

ᐁᑲᐧ ᓫᐊᐊᐧᐣᐢ ᒪᕑᑎᐣ ᐊᐦᐃᐠ ᑭᑕᔑᓂᑕᐃᐧᑭ ᒧᐢ ᐸᐠᑌᕑᐃ, ᐅᐣᑌᕑᐃᔪ. 
ᐁᑲᐧ 1986 ᐊᐧᓂᓇᐊᐧᑲᐠ, ᐅᐣᑌᕑᐃᔪ ᑭᐱᔕᐸᐣ ᐁᑭᐃᐧᒋᑐᐨ 
ᑲᑭᒪᒋᒋᑲᑌᐠ ᐊᐧᐊᐧᑌ ᓇᑐᑕᒧᐃᐧ ᐱᒧᒋᑫᐃᐧᐣ ᒥᓇ ᒪᓯᓇᑌᐢᒋᑫᐃᐧᐣ. 
ᐁᑲᐧ ᐅᐅᐁᐧ ᒣᑲᐧᐨ ᐃᐧᐣ ᒪᐊᐧᐨ ᓂᐡᑕᑦ ᑲᐊᓂᔑᓇᐯᐊᐧᐨ ᑭᐅᑭᒪᑲᓄᐸᐣ 
ᐅᐅᒪ ᐊᐧᓂᓇᐊᐧᑲᐠ ᑕᐃᐧᓂᐠ ᐱᒋᐁᐧᐱᓂᑫᐃᐧᓂᐠ 1991 ᑲᐊᐦᑭᐊᐧᐠ. 
ᐁᑲᐧ ᐅᐅᐁᐧ ᒣᑲᐧᐨ ᐅᑐᑭᒪᐃᐧᐣᑕᐣ ᑲᓇᓇᑲᒋᒋᑲᑌᐠ ᒪᐡᑭᑯᐊᐧᐠ 
ᐅᑭᒪᐃᐧᐣ. ᐁᑲᐧ ᐅᑭᐊᔭᒥᔭᐣ ᓫᐃᐢ ᐸᐣ ᐯᕑᑕ, ᐱᒧᒋᑫᐃᐧᐣ (SLFNHA) 
ᐊᔭᒥᐦᐃᑐᐃᐧᓇᐣ ᐊᓄᑭᓇᑲᐣ, ᐁᑭᐃᐧᑕᒪᐊᐧᐨ ᐅᑲᐡᑭᒋᑫᐃᐧᓇᐣ.

 
ᐁᑲᐧ ᑭᐣ ᓂᐡᑕᑦ ᐊᐧᓂᓇᐊᐧᑲᐠ ᑲᑭᐊᓂᔑᓇᐯᐃᐧ ᐅᑭᒪᑲᓄᔭᐸᐣ (1991-
1994) ᐁᑲᐧ ᑲᔦ ᒪᐊᐧᐨ ᓂᐡᑕᑦ ᐅᐅᒪ ᐅᐣᑌᕑᐃᔪ ᑲᑭᐅᑕᐱᓂᑯᔭᐣ 
ᒋᐅᑭᒪᐃᐧᔭᐣ; ᑫᑯᓀᐣ ᐅᐅᐁᐧ ᑲᑭᐅᒋᐱᒥᐸᑐᔭᐣ? ᐊᓂᐣ ᑲᐃᓀᐣᑕᑲᐧᐠ 
ᑲᐊᓂᔑᓇᐯᐃᐧᐣ ᐃᐃᐁᐧ ᒣᑲᐧᐨ ᑲᑭᐱᒥᐸᑐᔭᐸᐣ?

 
ᑲᕑᓇᐟ ᐊᐣᒋᑯᓀᑊ, ᐃᐃᐁᐧ ᒣᑲᐧᐨ, ᑭᐅᑭᒪᐃᐧ ᐅᓇᔑᐁᐧᐃᐧᓂᓂᐸᐣ ᐊᐱᐣ 
ᑲᑭᐱᒋᐁᐧᐱᓂᑲᓂᐊᐧᐠ 1991 ᐁᑲᐧ ᐅᑭᐊᔭᒥᔭᐣ ᑯᑕᑭᔭᐣ ᐊᓂᔑᓇᐯᐣ 
ᒋᐱᒥᐸᑐᓂᐨ ᓂᑲᓂᑕᒪᑫᐃᐧᓂᐠ. ᐁᑲᐧ ᑲᑭᐃᐡᑲᐧ ᒪᐊᐧᒋᐦᐃᑐᓇᓂᐊᐧᐠ, ᐊᒥᐁᐧ 
ᐊᐱᐣ ᑲᑭᐅᓀᐣᑕᒪᐠ ᒋᐅᓇᓴᑲᓄᐨ ᐊᐊᐧᓀᐣ ᑫᐱᒥᐸᑐᐨ ᓂᑲᓂᑕᒪᑫᐃᐧᓂᐠ ᐁᑲᐧ 
ᐊᐱᐣ ᓂᐃᐧᓱᐣ ᓂᑭᐸᑭᑎᓇᐣ.

  
ᐁᑲᐧ ᒪᐊᐧᐨ ᑭᒧᓀᐣᑕᑲᐧᐣ ᑲᑭᐊᓄᑲᑌᐠ, ᒥᓇ ᒋᐱᒥᐸᑐᔭᐣ ᐁᑲᐧ ᒋᐊᔭᒥᔭᑲᐧ 
ᐊᐃᐧᔭᐠ. ᑫᒋᐁᐧ ᑲᔦ ᓂᑭᓇᓄᑕᑯᓯᒥᐣ, ᐁᑲᐧ ᑲᔦ ᐊᐧᐊᐧᑌ ᓇᑐᑕᒧᐃᐧᓂᐠ 
ᑭᔕᐯᐤᐁᐧᓯᐣ ᐁᑲᐧ ᐊᒥᐅᐁᐧ ᒪᐊᐧᐨ ᓂᐡᑕᑦ ᐁᑭᑐᒋᑲᑌᑭᐸᐣ.

 
ᐁᑲᐧ ᑲᑎᐱᑲᐠ ᒣᑲᐧᐨ ᑲᐊᑭᒋᑲᑌᑭᐣ ᐱᒋᐁᐧᐱᓂᑫᐃᐧᓇᐣ, ᐁᑲᐧ ᐊᒥᐅᒪ 
ᐱᑯ ᑲᐊᔭᔭᐣ ᐁᑲᐧ ᓂᑭᓄᑕᐣ ᓂᐃᐧᓱᐃᐧᐣ ᐁᐃᐧᒋᑲᑌᐠ, ᐁᑲᐧ ᒪᐊᐧᐨ 
ᓂᑭᒪᐡᑲᐊᐧᒪᒋᐦᐅ ᐊᐱᐣ ᐁᑭᐸᑭᓇᑫᔭᐣ. ᐁᑲᐧ ᒪᐊᐧᐨ ᓂᑭᒥᓇᐧᒪᒋᐦᐅ, ᒥᓇ 
ᐊᐃᐧᔭᐠ ᐁᑭᑌᐸᑫᓂᒥᔑᐊᐧᐨ ᒋᐅᑭᒪᐃᐧᔭᐣ.

 
ᐁᑲᐧ ᑫᑯᓀᓇᐣ ᐊᑎᐟ ᑫᑯᓇᐣ ᑲᑭᑲᐡᑭᑐᔭᓂᐣ ᒥᓇ ᑲᑭᒧᓀᐣᑕᒪᐣ ᒣᑲᐧᐨ 
ᑲᑭᐅᑭᒪᐃᐧᔭᐣ ᐊᐧᓂᓇᐊᐧᑲᐠ?

 
ᐊᐦᐃ ᒧᐊᐧᐳ ᒥᓇ ᓂᐦᐱ ᑲᓇᑕᐃᐧᒋᑲᑌᑭᐣ – ᐁᑲᐧ ᒪᐊᐧᐨ ᓂᑭᒧᓀᐣᑕᐣ! 
ᐁᑲᐧ ᐅᑭᒪᑫᐧᐃᐧᑲᒥᑯᐠ ᓂᑭᔕ ᔓᓂᔭᐣ ᐁᑭᐊᐣᑕᐃᐧ ᓇᑐᑕᒪᔭᐣ. ᐁᑲᐧ ᑲᐧᓂᐣ 
ᒋᑭᐅᒋᔑᓇᑲᐧᐠ ᒋᐅᔑᑐᔭᐠ ᓂᐦᐱ ᒥᓇ ᓂᐦᐱᐃᐧ ᓇᑕᐃᐧᒋᑫᐤᑲᒥᐠ. ᐁᑲᐧ 
ᑭᐃᔑᓭᐊᐸᐣ ᔓᓂᔭᐣ ᒋᐅᑎᓇᐠ ᑭᐅᔑᒋᑲᑌᐠ ᒥᓇ ᑲᐧᔭᐠ ᒋᐊᐧᐁᐧᑕᐦᐃᓂᑲᑌᐠ 
ᓂᐦᐱᐤᑲᒥᐠ ᐅᐅᐁᐧ ᓄᑯᑦ ᑲᑕᑲᐧᐠ. 

 
ᐊᓂᐣ ᑫᐃᓇᑕᐧ ᐅᑫᐧᓂᐊᐧᐠ ᐊᓂᔑᓇᐯᐃᐧ ᐅᐡᑲᑎᓴᐠ ᑲᐃᐧᐃᐧᒋᑐᐊᐧᐨ 
ᑕᔑᑫᐃᐧᐣ ᒥᓇ ᓂᑲᓂᑕᒪᑫᐃᐧᐣ?

 
ᐁᑲᐧ ᓇᐡᑲᒧᐠ! ᑲᑭᓇ ᑫᑯᐣ ᑲᐱᑐᑕᒪᐣ ᐊᒥᐁᐧ ᐱᑯ “ᐁᐃᔑᓇᐡᑲᒪᓂᐣ”. 
ᐁᑲᐧ ᓇᐱᐨ ᓂᑭᑯᑕᐨ ᐅᓴᑦ ᐁᑲ ᑌᐯᐤ ᐅᐅᐁᐧ ᐁᑭᐅᒋᐱᑐᑕᒪᐣ, ᔕᑯᐨ 
ᐊᒥᐁᐧ ᐱᑯ ᑫᐃᔑᑐᑕᒪᐣ. ᐁᑲᐧ ᑭᐡᐱᐣ ᐁᑲ ᐃᐃᒪ ᐁᐸᑭᑎᓂᑎᓯᔭᐣ, 
ᑲᐃᐧᐣ ᑫᑯᐣ ᐊᓄᑭᐃᐧᐣ ᑲᑭᐊᐧᐸᑕᐦᐃᐁᐧᓯᐣ. ᐁᑲᐧ ᐊᓂᐣ ᑫᐅᒋᑲᐡᑭᑐᔭᐣ 
ᑫᑯᐣ ᑭᐡᐱᐣ ᐁᑲ ᓇᐣᑕ ᑲᑫᐧᑐᑕᒪᐣ. ᐁᑲᐧ ᑲᔦ ᑲᐃᐧᐣ ᑫᑯᐣ 
ᑲᑭᑭᑫᐣᑕᓯᐣ ᒥᓇ ᑲᑭᒪᒋᑭᓯᐣ. 

 
ᐁᑲᐧ ᑭᐣ ᑲᔦ ᑲᑭᐸᑭᓇᑫᔭᐣ ᒍᓄ ᑲᓂᑲᒧᐃᐧᓂᓂᐃᐧᔭᐣ! ᐁᑲᐧ 
ᐃᐧᑕᐣ ᐊᓂᐣ ᐁᐃᓀᐣᑕᑲᐧᐠ ᑲᐊᓂᔑᓇᐯᐃᐧ ᓂᑲᒧᐃᐧᓂᓂᐃᐧᔭᐣ ᒥᓇ 
ᑲᑭᐸᑭᓇᑫᔭᐣ?

  
ᐁᑲᐧ ᒍᓄ ᓂᑭᐸᑭᓇᑫ ᒣᑲᐧᐨ ᑲᑭᐅᑭᒪᑲᓄᔭᐣ ᐅᐅᒪ ᐊᐧᓂᓇᐊᐧᑲᐠ. 
ᐁᑲᐧ ᒪᐊᐧᐨ ᓂᐡᑕᑦ ᑲᑭᑭᐃᐧᑕᒪᑲᐧ ᐅᑫᐧᓂᐊᐧᐠ ᓂᑲᒧᐃᐧ ᐅᐃᐧᒋᐦᐃᐁᐧᐠ 
ᐃᐃᒪ ᓇᐡᐯᓫ, ᑲᐃᐧᐣ ᒋᑭᐅᒋᒧᓀᐣᑕᒧᐊᐧᐨ ᓂᓂᑲᒧᐃᐧᓇᐣ. ᔕᑯᐨ 
ᐯᔑᐠ ᓂᑭᓇᑐᑕᒪᐠ ᓂᒪᐡᑭᑯᐃᐧ ᓂᑲᒧᐃᐧᓇᐣ. ᐁᑲᐧ ᑭᐃᑭᑐ, 
“ᒪᐊᐧᐨ ᐸᑲᓂᑕᑲᐧᐣ, ᔕᓇᔭ ᑎᐁᐧᐣ ᐁᑲᐧ ᑲᕑᐟ ᐱᕑᐅᐠᐢ ᑲᐃᐧᐣ 
ᐅᑫᐧᓂᐊᐧᐣ ᒋᓂᑲᒧᑐᐊᐧᐨ!”. ᐁᑲᐧ, ᓂᑭᓇᐱ ᐱᔕ ᐊᐧᓂᓇᐊᐧᑲᐠ 
ᑭᔭᐱᐨ ᐁᑭᐱᑎᑫᐁᐧᓯᑐᔭᓂᐣ ᓂᒪᐡᑭᑯᐃᐧ ᓂᑲᒧᐃᐧᓇᐣ. ᐁᑲᐧ ᐃᐃᐁᐧ 
ᑲᐊᓂᐊᐦᑭᐊᐧᐠ ᓂᑭᐅᓂᓂᑯ ᒥᓇ ᓂᑭᐸᑭᓇᑫ. ᑲᐧᓂᐣ ᒋᑭᐅᒋᑭᑫᐣᑕᒪᐣ 
ᐊᓂᐣ ᑫᑯᓇᐣ ᑲᐃᔑᓭᑭᐣ, ᔕᑯᐨ ᐊᒥᐁᐧ ᐱᑯ ᑲᐃᔑᑐᑕᒪᐣ!

 
ᐁᑲᐧ ᐅᐅᐁᐧ ᑲᐊᓂᔑᓇᐯᐃᐧᔭᐣ ᐊᓂᐣ ᐁᐃᔑᐃᐧᒋᐦᐃᐁᐧᒪᑲᐠ ᒥᓇ 
ᑭᑕᓄᑭᐃᐧᐣ.

ᒪᐊᐧᐨ ᑭᒋᓀᐣᑕᑲᐧᐣ ᒋᒪᐊᐧᑐᓂᑲᑌᑭᐣ ᑎᐸᒋᒧᐃᐧᓇᐣ ᑲᐊᔭᐊᐧᐨ 
ᑭᑕᓂᔑᓂᓂᒥᓇᓇᐠ ᐅᐅᒪ ᐊᐦᑭᑲᐠ, ᓂᐦᐱᑲᐠ, ᒥᓇ ᐊᐃᐧᔭᔑᔕᐠ, ᐁᑲᐧ 
ᓇᓇᑲ ᒪᐣᒍᔕᐠ. ᐁᑲᐧ ᑲᔦ ᓂᒧᓀᐣᑕᐣ ᑲᔭᐸᒋᑐᔭᐣ ᓂᑕᓂᔑᓇᐯᐃᐧ 
ᑭᑫᐣᑕᒪᐃᐧᐣ ᒣᑲᐧᐨ ᑲᐃᐧᑕᓄᑭᒪᑲᐧ ᑲᑭᒋᑭᑫᐣᑕᒧᐊᐧᐨ ᑫᑯᓇᐣ ᒥᓇ 
ᓂᔑᐣ ᑭᑫᐣᑕᒪᐃᐧᓇᐣ ᑲᒪᒪᐃᐧᓂᑲᑌᑭᐣ. ᐁᑲᐧ ᑲᔦ ᑲᑭᑫᐣᑕᒪᐣ 
ᓂᑎᔑᑭᔑᐁᐧᐃᐧᐣ ᒥᓇ ᑲᐃᔑᐱᒪᑎᓯᔭᐣ ᒪᐊᐧᐨ ᑲᐧᔭᐠ ᐁᐅᒋᐃᐧᒋᐊᐧᑲᐧ 
ᐊᐃᐧᔭᐠ ᒥᓇ ᐁᓇᐱ ᐃᔓᓂᑯᔭᐣ ᐅᐅᒪ ᑲᑭᐅᒋᐅᐱᑭᔭᐣ – ᐊᐦᑭᑲᐠ.

ᐁᑲᐧ ᓴᐧᓫ ᒣᒣᑫᐧ ᐊᐦᐃᐠ ᐅᐣᑌᕑᐃᔪ ᐅᑭᒪᐃᐧ ᐱᒧᒋᑫᐃᐧᓂᐠ (NDP) ᐅᒋᑎᐯᐣᑕᑯᓯ 
ᒥᓇ ᑭᐱᒋᐁᐧᐱᓂᑫᑲᑕᐊᐧᑲᓄᐸᐣ ᐅᐣᑌᕑᐃᔪ ᐅᑭᒪᐃᐧᑲᒥᐠ (MPP) ᒋᐱᑎᑫᐨ 
ᐁᑲᐧ ᑭᐁᐧᑎᓄᐠ ᐱᑦᐸᑐᐃᐧᓂᐠ ᒋᓂᑲᓂᐡᑲᐠ 2018 ᑲᐊᐦᑭᐊᐧᐠ. ᐁᑲᐧ ᑲᒪᐧᔦ 
ᐱᐅᑭᒪᐃᐧᐨ ᓴᐧᓫ ᐊᐦᐃᐠ ᑭᑕᓇᓄᑭᐸᐣ ᐊᓂᔑᓇᐯ ᐊᐢᑭ ᐅᑭᒪᐃᐧᓂᐠ (NAN) 
ᐁᑲᐧ ᐊᐦᐃᐠ ᑲᔦ ᑭᐊᐱᑕᒪᑫᐸᐣ ᐊᐧᓂᓇᐊᐧᑲᐠ ᐊᓂᔑᓇᐯᐃᐧ ᒪᐡᑭᑭᐃᐧ ᐅᑭᒪᐃᐧᓂᐠ 
(SLFNHA). ᐁᑲᐧ ᐊᐧᓂᓇᐊᐧᑲᐠ ᐊᓂᔑᓇᐯᐃᐧ ᐊᑭᓯᐃᐧᑲᒥᑯᐠ ᑭᑕᔑᓂᑕᐃᐧᑯᐸᐣ 
ᒥᓇ ᐊᐦᐃᐠ ᑭᐅᒍᐅᐱᑭ, ᑭᐡᑭᒪᐣᓯᐊᐧᐳᐠ, ᐁᑲᐧ ᓴᐧᓫ ᓂᑕ ᐊᓂᔑᓂᓂᒧ, ᒥᓇ 
ᐊᓂᔑᓇᐯᐃᐧ ᑫᑯᓇᐣ ᐅᑐᑕᓇᐣ ᐁᑲᐧ ᒥᓇ ᐊᓂᔑᓇᐯᐊᐧᑎᓯ.

 
ᐁᑲᐧ ᑭᐣ ᒪᐊᐧᐨ ᓂᐡᑕᑦ ᑲᐊᓂᔑᓇᐯᐃᐧᔭᐣ ᐅᐣᑌᕑᐃᐁ ᐅᑭᒪᐃᐧᑲᒥᑯᐠ ᑲᑭᐱᑎᑫᔭᐣ 
ᐅᐅᒪ ᐅᐡᑭ ᐱᑦᐸᑐᐃᐧᓂᐠ ᑭᐁᐧᑎᓄᐣᐠ; ᑫᑯᓀᐣ ᑲᑭᐅᒋᐱᒥᐸᑐᔭᐣ ᐅᐣᑌᕑᐃᔪ 
ᐅᑭᒪᐃᐧᓂᐠ (MPP)?

ᐁᑲᐧ ᑭᐡᐱᐣ ᑭᑲᑫᐧᒋᒥᔑᔭᐸᐣ ᑲᓂᐦᐱᐠ 2017 ᑭᐡᐱᐣ ᒋᐱᒥᐸᑐᔭᐣ ᐅᐅᒪ 
ᐅᐣᑌᕑᐃᔪ ᐅᑭᒪᐃᐧᑲᒥᑯᐠ, ᓇᐣᑕ ᓂᑕᑭᒧᒋᐸᐱᑐᓇᐸᐣ. ᐁᑲᐧ ᒣᑲᐧᐨ ᑲᔦ ᐱᑦᐸᑐᐃᐧᐣ 
ᑭᐁᐧᑎᓄᐣᐠ ᑲᒪᒋᒋᑲᑌᐠ, ᑲᐧᓂᐣ ᑭᒋᐅᒋᑭᑫᐣᑕᒪᐣ ᒋᐡᐱᐣ ᑫᑭᐱᑦᐸᑐᔭᐸᐣ. 
ᐁᑲᐧ ᐅᐅᐁᐧ ᑲᐅᒋᐃᑭᑐᔭᐣ, ᐊᐃᐧᔭᐠ ᐁᑭᐸᑯᓭᓂᒥᓯᐊᐧᐨ ᒥᓇ ᐁᑭᐃᓂᔑᐊᐧᐨ 
ᒋᐱᑦᐸᑐᔭᐣ. ᐁᑲᐧ ᐊᒥᐁᐧ ᐊᐱᐣ ᑲᐅᒋᐃᓀᐣᑕᒪᐣ ᒋᐱᑦᐸᑐᔭᐣ ᒥᔑᐣ ᐊᐃᐧᔭᐠ 
ᐁᑭᐃᓂᔑᐊᐧᐨ ᒋᐱᑦᐸᑕᐊᐧᐠ – ᐅᓂᑲᑎᑕᒪᑫᐠ, ᑕᔑᑫᐃᐧᓂᐠ ᐊᐃᐧᔭᐠ ᑲᑲᐯᔑᐊᐧᐨ. 
 
ᐁᑲᐧ ᐅᐅᐁᐧ ᒪᐊᐧᐨ ᑲᑭᑭᒋᓀᐣᑕᑲᐧᐠ, ᐃᐃᐁᐧ ᒣᑲᐧᐨ, ᐊᐦᐃ ᐁᑭᑲᓇᐊᐧᐸᑕᒪᐣ 
ᒥᓄᔭᐃᐧᐣ ᐅᓇᔑᐁᐧᐃᐧᐣ – ᒥᓄᔭᐃᐧᐣ ᐅᓇᔑᐁᐧᐃᐧᐣ ᐅᐅᒪ ᓇᐣ (NAN), 
ᐁᑲᐧ ᑲᒪᒥᑎᓀᐣᑕᒪᐣ ᒥᓄᔭᐃᐧᐣ ᓂᒪᒥᑎᓀᐣᑕᐣ ᐊᓂᐣ ᑭᑕᓂᔑᓂᓂᒥᓇᓇᐠ, 
ᐊᐊᐧᔑᒣ ᐁᐅᒋᐊᑯᓯᐊᐧᐨ. ᐁᑲᐧ ᑭᔭᑦ ᑲᔦ ᒋᐊᓂᒧᑕᒪᓂᐣ ᑫᑯᓇᐣ ᑲᒪᒋᓭᑭᐣ 
ᑐᑲᐣ – ᓂᐦᐱ, ᒥᒋᑦ, ᑲᐡᑭᐅᐃᐧᐣ, ᔓᓂᔭᐃᐧ ᒪᒋᒋᑫᐃᐧᐣ. ᐁᑲᐧ ᑲᑭᓀᐣᑕᒪᐣ 
ᒋᐱᑦᐸᑐᔭᐣ, ᓂᑭᐃᐧᐃᐧᒋᐦᐃᐁᐧ ᐅᑫᐧᓂᐊᐧᐣ ᒋᐊᓂᒧᑕᒪᓂᐣ ᐁᑲᐧ ᐊᓂᐣ ᒥᓇ 
ᑫᑭᐃᐦᔑᐃᐧᒋᐦᐃᐁᐧᔭᐣ ᐅᐅᒪ ᐅᐣᑌᕑᐃᔪ ᐅᑭᒪᐃᐧᑲᒥᑯᐠ ᐅᒋ.

 
ᐁᑲᐧ ᑫᑯᓀᓇᐣ ᐊᑎᐟ ᑫᑯᓇᐣ ᑲᐡᑭᑐᐊᐧᓂᐣ ᒥᓇ ᒧᓀᐣᑕᒪᐣ ᒣᑲᐧᐨ ᐅᐅᐁᐧ 
ᑲᐅᑭᒪᐃᐧᔭᐣ MPP?

ᐁᑲᐧ ᐅᐅᐁᐧ ᒣᑲᐧᐨ ᓂᒧᒋᐯᔑᐠ ᐅᐅᒪ ᐅᐣᑌᕑᐃᔪ ᐅᑭᒪᐃᐧᑲᒥᑯᐠ ᑲᐊᓂᔑᓇᐯᐃᐧᔭᐣ. 
ᐁᑲᐧ ᒪᐊᐧᐨ ᓂᒧᓀᐣᑕᐣ ᑲᑎᐸᒋᑕᒪᓂᐣ ᑫᑯᓇᐣ ᑲᐃᔑᓭᔭᐠ ᑭᐁᐧᑎᓄᐠ, ᒥᓇ ᐱᑯ 
ᒋᐊᔭᒥᐣᑕᒪᓂᐣ ᑫᑯᓇᐣ ᑲᑭᓇ ᐊᐃᐧᔭᐠ ᒋᓄᑕᒧᐊᐧᐨ, ᐁᑲᐧ ᒪᐊᐧᐨ ᑭᒋᓀᐣᑕᑲᐧᐣ 
ᐅᐅᐁᐧ ᑲᑐᑕᒪᐣ. ᐁᑲᐧ ᐅᒋᑕ ᐃᔑᓭ ᐅᑫᐧᓂᐊᐧᐣ ᒋᐊᓂᒧᑕᒪᓂᐣ.

ᐁᑲᐧ ᐅᑫᐧᓂᐊᐧᐣ ᐃᔑᓭᐃᐧᓇᐣ ᑲᑎᐸᒋᒋᑲᑌᑭᐣ ᑭᓇᐊᐧᐨ, ᑲᐊᓂᔑᓇᐯᐃᐧᔭᐠ, 
ᑲᓇᑭᐡᑲᒪᐠ ᑭᒋᑭᐁᐧᑎᓄᐠ ᐅᐣᑌᕑᐃᔪ– ᑲᓄᑕᓭᐠ ᐊᐧᑲᐦᐃᑫᐃᐧᐣ, 
ᑲᐅᑕᐱᓇᒧᐊᐧᐨ ᐅᐱᒪᑎᓱᐃᐧᓂᐊᐧ, ᑲᓴᑭᑌᑭᐣ ᐊᐧᑲᐦᐃᑲᓇᐣ–ᐁᑲᐧ 
ᐅᑫᐧᓂᐊᐧᐣ ᓂᑲᑭᐊᓂᒧᑕᓇᐣ. ᐁᑲᐧ ᒥᓇ ᑲᐸᐸᒥᔭᔭᐣ ᒥᓇ ᑲᐊᔭᒥᔭᑲᐧ 
ᑭᒋᐦᐊᔭᐠ, ᒪᐊᐧᐨ ᓂᒥᑯᐡᑲᑯᐣ. ᒪᐊᐧᐨ ᑭᒋᓀᐣᑕᑲᐧᐣ ᐅᐅᐁᐧ ᒋᑐᑕᒪᐣ. 
 
ᐁᑲᐧ ᒣᑲᐧᐨ ᑭᔭᓂᒪᐣ ᑲᑭᐱᒋᐁᐧᐱᓂᑫᑲᑕᑯᔭᐣ – ᑯᐱᐟ ᐊᑯᓱᐃᐧᐣ, ᒥᓇ ᑲᑲᑫᐧ 
ᒪᒋᐃᐧᒋᑲᑌᐠ ᑌᐯᐤᐃᐧᐣ & ᒪᓂᓂᑫᐃᐧᐣ. ᐁᑲᐧ ᑕᐱᐡᑯᐨ ᐅᐅᐁᐧ ᑲᑭᐃᔑᓭᐠ 
ᒋᐊᓂᒧᒋᑫᔭᐣ, ᑲᐧᓂᐣ ᐊᐃᐧᔭ ᓂᒧᓀᐡᑲᐊᐧᓯᐣ ᑕᐱᐡᑯᐨ ᑲᐊᓂᒧᑕᒪᓂᐣ ᑲᑭᒋᔑᓭᑫᐣ 
ᑫᑯᓇᐣ ᒥᓇ ᑎᐸᒋᒧᐃᐧᓇᐣ. ᐁᑲᐧ ᐊᒥᐁᐧ ᐱᑯ ᐁᐃᔑᐱᒥᐊᓄᑭᔭᐣ ᐅᐅᐁᐧ ᓂᔭᓂᔭᐦᑭ 
(5) ᐱᐅᑕᓇᐠ ᑕᐱᐡᑯᐨ ᐅᑫᐧᓂᐊᐧᐠ ᑯᑕᑭᔭᐠ ᐅᑭᒪᐠ ᑲᐅᒋᒧᓀᐡᑲᐃᐧᔑᐊᐧᐨ, 

ᐅᓴᑦ ᐅᑕ ᑲᐊᓂᒧᑕᒪᓂᐣ ᑲᑭᒋᓀᐣᑕᑲᐧᑭᐣ ᐊᓂᔑᓇᐯᐃᐧ ᐃᔑᓭᐃᐧᓇᐣ. 
 
ᐁᑲᐧ ᐊᓂᐣ ᑫᐃᓇᑕᐧᐸᐣ ᐊᓂᔑᓇᐯᐃᐧ ᐅᐡᑲᑎᓴᐠ ᑭᐡᐱᐣ ᐅᐣᑌᕑᐃᔪ ᒥᓇ ᑲᓇᑕ 
ᐅᑭᒪᐃᐧᓇᐣ ᑲᐃᐧᑐᑕᒧᐊᐧᐨ?

ᐁᑲᐧ ᓂᑎᓀᐣᑕᐣ ᑕᐱᐡᑯᐨ ᐱᓇᒪ ᒋᑭᓂᓯᑐᑕᒧᐊᐧᐸᐣ ᐅᔑᐁᐧᐃᐧᓇᐣ ᒥᓇ 
ᐅᓇᑯᓂᑫᐃᐧᓇᐣ ᑲᐅᓇᒋᑲᑌᓂᑭᐣ. ᒪᐊᐧᐨ ᑭᒋᓀᐣᑕᑲᐧᐣ ᐊᓂᔑᓇᐯᐃᐧ ᐅᐡᑲᑎᓴᐠ 
ᒋᐃᐧᒋᑕᐧᐊᐧᐨ ᑲᐧᓂᐣ ᐁᑕ ᑲᓇᑕ ᓇᐣᑕ ᐅᐣᑌᕑᐃᔪ ᐅᑭᒪᐃᐧᓂᐠ, ᐁᐦᐊᐠ ᑲᔦ 
ᑕᐃᐧᐣ ᐅᑭᒪᐃᐧᓂᐠ. ᐁᑲᐧ ᒥᔑᓂᐊᐧᐠ ᐅᓂᑲᓂᑕᒪᑫᐠ ᑲᐊᔭᐊᐧᐨ ᑭᑕᓂᔑᓇᐯᐃᐧ 
ᑕᔑᑫᐃᐧᓂᓇᓇᐣ ᐁᑲᐧ ᐃᔑᓭ ᒋᐱᒥᓂᔕᐦᐃᑫᔭᐠ ᑲᐃᔑᓭᐠ ᐊᓂᔑᓇᐯᐃᐧ 
ᐅᑭᒪᐃᐧᓂᐠ ᒥᓇ ᑲᐧᔭᐠ ᒋᓇᑐᑕᒪᐠ ᑲᐃᑭᑐᐊᐧᐨ ᐁᑲᐧ ᑲᐊᓂᒧᑕᒧᐊᐧᐨ.

ᐁᑲᐧ ᑭᐡᐱᐣ ᐁᑲ ᑫᑯᐣ ᐊᒋᓭᒪᑲᐠ–ᒪᓯᓇᐦᐃᑫᐣ, ᒥᓇ ᐃᐧᒋᐦᐃᐁᐧᐣ, ᑕᔑᓀ 
ᑕᑲᐧᐣ ᑫᑯᐣ ᑫᑐᑕᒪᐣ. ᐊᑎᑲ ᑐᑲᐣ, ᑲᐃᐧᐣ ᒋᑕᑲᐧᐠ ᐊᐣᑎ ᑲᐅᒋᒪᒋᓂᔕᐦᐊᒪᐣ 
ᑭᒪᓯᓇᐦᐃᑲᐣ ᑲᐱᒋᓂᔕᐦᐊᒪᐃᐧᔑᔭᐣ. ᐁᑲᐧ ᐱᒪᓯᓇᐦᐊᒪᐃᐧᔑᐣ ᒥᓇ ᑲᐃᐧᒋᐦᐃᐣ 
ᒋᐊᓂᒧᑕᒪᓂᐣ ᐃᔑᓭᐃᐧᓇᐣ.

ᐁᑲᐧ ᑲᓇᑕᐁᐧᐣᑕᒥᐣ ᐅᐡᑲᑎᐢ ᑫᐃᐧᐣ ᐅᓄᑕᑯᓱᐃᐧᐣ, ᒥᓇ ᑭᒋᓀᐣᑕᑯᓯᐊᐧᐠ 
ᐅᐡᑲᑎᓴᐠ. ᑭᐊᐧᐸᒪᒥᐣ ᐅᐡᑲᑎᓴᐠ ᐁᐊᓂᒥᓭᐊᐧᐨ ᐅᒪᒥᑎᓀᐣᒋᑲᓂᐊᐧᐠ ᐁᑲᐧ 
ᐃᐧᓇᐊᐧ ᐃᔑᓭᓀ ᒋᑲᓄᑕᒧᐊᐧᐨ ᑫᑯᓇᐣ ᒥᓇ ᒋᐊᒋᓭᑭᐣ ᑫᑯᓇᐣ. ᐁᑲᐧ ᐁᐡᑲᑦ 
ᑭᓇᐊᐧᐨ ᑭᑐᓀᐣᑕᒥᐣ ᑫᑯᓇᐣ, ᑲᐧᓂᐣ ᒋᑭᑫᐣᑕᒪᐣ ᐊᓂᐣ ᐊᐱᐣ ᐁᐃᔑᓭᐊᐧᑫᐧᐣ 
ᐅᐡᑲᑎᓴᐠ, ᐊᒥᐁᐧ ᑲᐅᒋᓇᑕᐁᐧᓂᒪᔭᑲᐧ ᑫᐃᐧᓇᐊᐧ ᒋᓄᑕᐊᐧᑲᓄᐊᐧᐨ.

 
ᐊᓂᐣ ᑲᐃᓀᐣᑕᑲᐧᐠ ᑲᑭᐱᒥᐊᐱᑕᒪᑫᔭᐣ ᐱᒧᒋᑫᐃᐧᓂᐠ (SLFNHA) ᐁᑲᐧ ᐊᓂᐣ 
ᑲᔦ ᐁᐃᔑᐃᐧᒋᐦᐃᑯᔭᐣ ᑭᑕᓄᑭᐃᐧᓂᐠ?

ᐁᑲᐧ ᓂᑭᐊᑕᓄᑭᓇᐸᐣ ᒣᑲᐧᐨ ᑲᓇᓴᐃᐧᓭᐠ 2000s. ᐁᑲᐧ ᐅᐅᐁᐧ ᒪᔭᑦ, 
ᓂᑭᓂᑲᓂᐡᑲᓇᐸᐣ ᐃᐡᑯᓄᐃᐧ ᐱᒧᒋᑫᐃᐧᐣ ᐃᐃᒪ ᑭᐡᑭᒪᐣᓯᐊᐧᐳᐠ ᐁᑲᐧ ᐊᐦᐃᐠ 
ᔑᐳᑲᒪ ᐊᓄᑭᐃᐧᑲᒥᑯᐠ ᓂᑭᑕᓇᓄᑭᓇᐸᐣ ᐃᐡᑯᓄᐃᐧ ᐱᒧᒋᑫᐃᐧᐣ ᐁᑭᓂᑲᓂᐡᑲᒪᐣ 
ᐁᑲᐧ ᑭᐊᓂᒪᐣ ᒪᐡᑭᑭᐃᐧ ᐱᒧᒋᑫᐃᐧᓂᐠ ᑲᑭᐃᔑᐊᒋᐢᑲᔭᐸᐣ, ᐁᑲᐧ ᓂᑲᐊᓂᑭᑫᐣᑕᐣ. 
ᒥᓇ ᒥᐡᑕᐦᐃ ᑫᑯᓇᐣ ᓂᑭᑲᑫᐧᑌ. ᐁᑲᐧ ᒪᐡᑭᑭᐃᐧ ᐱᒧᒋᑫᐃᐧᐣ ᑲᑭᓂᑲᓂᐡᑲᒪᐣ 
ᔑᐳᑲᒪ, ᓂᑭᐊᓯᑯ ᒋᐊᐱᑕᒪᑫᔭᐣ ᐱᒧᒋᑫᐃᐧᓂᐠ (SLFNHA). ᐁᑲᐧ 
ᐁᑭᐅᐡᑭᒪᒋᑐᔭᐣ ᐅᐅᐁᐧ ᐊᓄᑭᐃᐧᐣ, ᒥᐡᑕᐦᐃ ᓂᑭᑲᑫᐧᑌ ᒥᓇ ᐁᑭ ᑲᑫᐧᑭᑫᐣᑕᒪᐣ. 
 
ᐁᑲᐧ ᒥᐡᑕᐦᐃ ᓂᑭᑭᑫᐣᑕᐣ ᑫᑯᐣ ᑲᑭᑲᑫᐧᑌᔭᐣ – ᒥᓇ ᒥᔑᐣ ᐸᑯᓭᐣᑕᑯᓱᐃᐧᓇᐣ ᒥᓇ 
ᐸᐸᒥᓯᐃᐧᓇᐣ ᓂᑭᒥᓂᑯ ᐅᐅᒪ ᐱᒧᒋᑫᐃᐧᓂᐠ (SLFNHA) ᑲᑭᑲᑫᐧᑭᑫᐣᑕᒪᓂᐣ. 
ᐁᑲᐧ ᐅᑭᑭᑫᐣᑕᓇᐊᐧ ᒋᑲᐡᑭᑐᔭᐣ ᐊᐱᑕᒪᑫᔭᐣ ᒥᓇ ᐅᑭᒪᐃᐧ ᐸᑯᓭᐣᒋᑫᐃᐧᓂᐠ 
ᒥᐡᑯᐨ ᒋᐊᓂᒧᑕᒪᓂᐣ ᓇᓇᑲ ᐃᔑᓭᐃᐧᓇᐣ ᑕᐱᐡᑯᐨ ᑭᓇᐊᐧᐨ ᑲᓇᑭᐡᑲᒪᑭᐣ 
ᑭᐁᐧᑎᓄᐠ. ᐁᑲᐧ ᐱᒧᒋᑫᐃᐧᐣ (SLFNHA) ᒪᐊᐧᐨ ᑲᐧᔭᐠ ᓂᑭᐃᐧᒋᐦᐃᑯᐠ 
ᑲᑭᐱᒥᐸᑐᔭᐣ (MPP) ᐁᑭᓂᓯᑐᑕᒪᐣ ᐊᐦᐃ ᐅᐣᑌᕑᐃᔪ ᒥᓇ ᑲᓇᑕ ᒪᐡᑭᑭᐃᐧ 
ᐱᒧᒋᑫᐃᐧᐣᓇ. ᐁᑲᐧ ᐊᒥᐦᐅᒪ ᑲᑭᐊᓄᒋ ᓂᓯᑐᑕᒪᐣ ᑲᐃᓇᑌᓂᐠ ᐊᓂᔑᓇᐯᐠ 
ᐅᐃᐧᒋᐦᐃᑯᐃᐧᐣ ᒥᓇ ᐅᒪᐡᑭᑭᐃᐧ ᐅᐃᐧᒋᐦᐃᑯᐃᐧᓂᐊᐧᐣ. ᒪᐊᐧᐨ ᐁᐱᑯᐡᑲᓂᐠ, 
ᐁᑲᐧ ᒥᐡᑕᐦᐃ ᑲᓂᒪᒥᑎᓀᐣᑕᒪᐣ, ᑲᐃᐧᐣ ᒋᐱᑯᐡᑲᐠ ᐱᒧᒋᑫᐃᐧᐣ, ᐃᓇᑌᓴᐱᑯ - 
ᐁᐸᑕᑯᓄᐁᐧᓂᑫᒪᑲᐠ ᒥᓇ ᐁᐁᐧᒥᑎᑯᔑᐊᐧᑌᐠ. ᐁᑲᐧ ᐅᒋᑕ ᐅᐅᐁᐧ ᐃᓇᒋᑲᑌ. 
ᐁᑲᐧ ᑲᔦ ᒥᐡᑕᐦᐃ ᓇᓄᑕᐸᑭᑎᓇᑲᓄ ᔓᓂᔭᐃᐧᐣ ᒥᓇ ᑕᑕᓯᔭᐦᑭ ᐁᐅᓀᐣᒋᑲᑌᐠ 
ᒥᓂᑯᐠ ᑫᐸᑭᑎᓇᑲᓄᐨ.

 
ᐊᓂᐣ ᑫᐊᓂᔑᓭᐠ ᒪᐡᑭᑭᐃᐧ ᐱᒧᒋᑫᐃᐧᐣ ᐁᐧᑎ ᑭᐁᐧᑎᓄᐠ ᐊᓂ ᓂᑲᐣ?

ᐁᑲᐧ ᓂᑎᓀᐣᑕᐣ ᐁᑲ ᒋᐊᐧᓂ ᐱᒧᒋᑲᑌᐠ ᒪᐡᑭᑭᐃᐧ ᐱᒧᒋᑫᐃᐧᐣ ᐁᐧᑎ ᑭᐁᐧᑎᓄᐠ. 
ᐁᑲᐧ ᓂᑎᔑᓇᒧᐃᐧᐣ ᑭᐡᐱᐣ ᑲᐅᓇᑐᔭᐣ ᐁᐃᐧᐊᐧᐸᒪᐨ ᒪᐡᑭᑭᐃᐧᓂᓂ, ᐊᓂᔑᓇᐯᐠ 
ᐅᔕ ᐊᔭᐊᐧᐠ ᒋᒥᑫᐧᐊᐧᐨ ᐃᐧᒋᐦᐃᐁᐧᐃᐧᓇᐣ ᑕᐱᐡᑯᐨ ᒋᐊᓂᔑᓇᐯᒧᐊᐧᐨ ᒥᓇ 
ᐊᓂᔑᓇᐯᐃᐧ ᐱᒪᑎᓱᐃᐧᐣ ᒋᐊᐸᒋᑐᐊᐧᐨ. ᐁᑲᐧ ᐊᓂᔑᓇᐯᐊᐧᑎᓱᐃᐧᐣ ᑭᒋᓀᐣᑕᑲᐧᐣ 
ᒋᑲᑫᐧᓂᓯᑐᒋᑲᑌᐠ ᐁᑲᐧ ᐊᓂᔑᓇᐯᐠ ᐃᐧᓇᐊᐧ ᒋᒥᑫᐧᐊᐧᐨ ᑭᐦᑭᓄᐦᐊᒪᑫᐃᐧᐣ ᐁᑲᐧ 
ᓇᐱᑭᐁᐧᔭᐣ ᑭᑕᔑᑫᐃᐧᓂᐠ, ᐃᐧᓇᐊᐧ ᐊᐱᐣ ᑭᑕᓂᔑᓂᓂᒥᓇᓇᐠ ᒋᒥᑫᐧᐊᐧᐨ 
ᐃᐧᒋᐦᐃᐁᐧᐃᐧᓇᐣ.

ᐁᑲᐧ ᐃᐧᒋᐦᐃᐁᐧᐃᐧᓇᐣ ᐱᒋᑲᑌᑭᐣ ᐯᓱᐨ ᑲᐃᔑᑕᔭᐠ –  ᐊᓂᔑᓇᐯᐠ ᐅᔕ 
ᒪᐡᑲᐃᐧᓯᐃᐧᐣ ᐅᑲᔭᐣ ᐨ ᐊᓂᐣ ᑫᐃᔑᐅᓀᐣᑕᒧᐊᐧᐨ ᒪᐡᑭᑭᐃᐧ ᐱᒧᒋᑫᐃᐧᐣ – ᑲᐧᓂᐣ 
ᑲᓇᑕ ᒥᓇ ᐅᐣᑌᕑᐃᔪ ᐅᑭᒪᐃᐧᓇᐣ. ᑭᓇᐊᐧᐨ ᐃᔑᓭᐸᐣ ᒥᓯᐁᐧ ᒋᐅᓀᐣᑕᒪᓯᔭᐠ 
ᐁᑲᐧ ᓂᑎᓀᐣᑕᐣ ᑭᐡᐱᐣ ᐅᐅᐁᐧ ᑭᑐᑕᒪᐠ, ᒥᐡᑕᐦᐃ ᑲᑭᐅᓇᑐᒥᐣ ᑲᐧᔭᐠ ᒪᐡᑭᑭᐃᐧ 
ᐱᒧᒋᑫᐃᐧᐣ ᐅᐅᒪ ᐅᐣᑌᕑᐃᔪ – ᑲᐧᓂᐣ ᐁᑕ ᐅᐅᐁᐧ, ᐅᐅᒪ ᐅᔕ ᒥᓯᐁᐧ ᑲᓇᑕ. 
ᐊᒥᐦᐅᐁᐧ ᐁᐃᔑᐸᑯᓭᓂᒧᔭᐣ ᒥᓇ ᐁᐃᔑᓇᒪᐣ ᒪᐡᑭᑭᐃᐧ ᐱᒧᒋᑫᐃᐧᐣ ᒋᐃᔑᓇᑲᐧᐠ 
ᑭᐁᐧᑎᓄᐠ.

ᐁᑲᐧ ᐃᐧᑕᒪᐃᐧᔑᓇᑦ ᐊᐊᐧᓀᓄᔭᐣ; ᐊᐣᑎ ᐁᐧᒋᔭᐣ ᐁᑲᐧ ᐊᐣᑎ ᑲᑭᐅᒋᒪᒋᒋᑫᔭᐣ?

ᐁᑲᐧ ᓫᐃᑎᔭ ᔐᕑᒪᐣ ᓂᑎᔑᓂᑲᐢ. ᐁᑲᐧ ᐊᐧᓂᓇᐊᐧᑲᐠ ᓂᑎᔑᑲᐯᐢ. ᐁᑲᐧ ᒪᔭᑦ 
ᑭᐁᐧᑎᐣ ᐊᑎᐠ/ᐊᐧᐃᐧᔦᑲᒪᐠ (ᐊᐧᐃᐧᔦᔭ) ᓴᑲᐦᐃᑲᓂᐠ ᓂᑐᒋ. ᓂᑐᐃᐧᒋᐊᐧᑲᐣ 
ᐁᑲᐧ ᓂᐦᓯᐊᐧᐠ ᓂᑕᔭᓇᐠ ᑲᓇᐯᓱᐊᐧᐨ. ᐁᑲᐧ ᑲᑭᐅᑕᑕᒥᔭᐣ ᑭᓂᑕ ᐊᐧᓂᐦᐃᑫ ᒥᓇ 
ᑭᐸᑭᑕᐁᐧ. ᐁᑲᐧ ᑲᔦ ᐊᑕᐃᐧᑲᒥᑯᔑᓂ ᐅᑭᐊᔭᐣ ᒥᓇ ᓇᑫ ᑭᐊᓂ ᓂᑲᓂᑕᒪᑫ. 
ᐁᑲᐧ ᑲᑭᐅᒪᒪᒥᔭᐣ, ᑭᐊᔭᐱ ᒥᓇ ᐁᑭᑲᓇᐁᐧᓂᒪᐨ ᐅᑎᐯᐣᒋᑫᐃᐧᐣ ᑲᐃᔑᑕᔭᐠ.

ᐁᑲᐧ ᐃᐧᒋᐦᐃᐁᐧᐃᐧᓂᐠ/ᒪᒥᑎᓀᐣᒋᑲᐣ ᒥᓄᔭᐃᐧᓂᐠ ᒪᒪᐤ ᓂᐦᓯᒧᑕᓇ ᑕᓯᔭᐦᑭ 
ᓂᑐᒋᐊᓄᑲᑕᐣ ᐁᑲᐧ ᓇᓇᑲ ᑫᑯᓇᐣ ᓂᐱᑐᑕᓇᐣ. ᐁᑲᐧ ᔕᑯᐨ, ᓂᔕᐧ ᐊᒋᓇᐃᐧᐢ 
ᓂᑭᐅᒋᑭᐱᒋ ᐅᐅᒪ ᓄᑎᐣ ᐱᒧᒋᑫᐃᐧᓂᐠ, ᐸᑲᐣ ᐁᑭᐅᒋᐃᓇᓄᑭᔭᐣ. ᐁᑲᐧ 
ᒥᓇ ᓂᑭᐊᓄᑭ ᐅᐅᒪ ᑎᑭᓇᑲᐣ ᐊᐊᐧᔑᐢ ᒥᓇ ᑎᐯᐣᒋᑫᐃᐧᐣ ᐃᐧᒋᐦᐃᐁᐧᐃᐧᓇᐣ, 
ᐊᐊᐧᔑᐢ ᑲᓇᐁᐧᐣᒋᑫᐃᐧᐣ ᐁᑭ ᑎᐯᐣᒋᑫᐃᐧ ᐃᐧᒋᐦᐃᐁᐧᐃᐧ ᐃᓇᓄᑭᔭᐣ ᐁᑲᐧ ᒪᒪᐤ 
ᓂᐃᐧᔭᐦᑭ (4). ᐁᑲᐧ ᑲᔦ ᑭᐁᐧᑎᓄᐠ ᐅᑭᒪᑲᓇᐠ, ᓂᑭᑕᓇᓄᑭ, ᐃᐧᒋᐦᐃᐁᐧᐃᐧ 
ᐊᓄᑭᓇᑲᐣ ᒪᒪᐤ 3.5 ᑕᓯᔭᐦᑭ.

ᐁᑲᐧ ᐱᒧᒋᑫᐃᐧᐣ (SLFNHA), ᑲᑭᒋᔑᓭᐠ ᐊᓄᑭᑕᒪᑫᐃᐧᐣ ᒥᓇ ᐊᐊᐧᔑᔕᐠ 
ᒪᒥᑎᓀᐣᒋᑲᐣ & ᓴᑲᐱᓀᐃᐧᓇᐣ ᓂᑭᓇᓄᑭᑕᒪᑫ.

ᐁᑲᐧ ᑲᒪᒋᓭᐠ 1980’s, ᐊᐦᐃᐠ ᓂᑭᑕᓇᓄᑭ ᒪᒥᑎᓀᐣᒋᑲᐣ ᒥᓄᔭᐃᐧᐣ (ᓄᑎᐣ) 
ᐅᐅᒪ ᓱᐣ ᑭᒋᒪᐡᑭᑭᐃᐧᑲᒥᑯᐠ, ᐃᐃᐁᐧ ᒣᑲᐧᐨ. ᐁᑲᐧ ᑕᐢ, ᑲᒪᒋᓭᐠ 70’s, 
ᐁᐦᐊᐠ ᓂᐃᐧᐣ ᓇᐣᑕ ᓂᔭᓇᐣ ᑭᐊᔭᐊᐧᐠ ᐁᑲ ᑲᐊᓂᔑᓂᐯᐃᐧᐊᐧᐨ ᒪᒥᑎᓀᐣᒋᑲᐣ 
ᐊᓄᑭᓇᑲᓇᐠ ᐃᐃᒪ ᑲᑭᐊᓄᑭᐊᐧᐸᐣ. ᐁᑲᐧ ᐃᐃᐁᐧ ᒣᑲᐧᐨ ᑲᒪᒋᓭᐠ 1980’s, 
ᑭᐅᓇᒋᑲᑌ, ᑕᐱᐡᑯᐨ ᐊᓂᔑᓇᐯᐠ ᐁᑭᐸᑯᓭᐣᑕᑯᓯᐊᐧᐨ ᒋᐊᓄᑭᑕᒪᑫᐊᐧᐨ, 
ᒪᒥᑎᓀᐣᒋᑲᐣ ᒥᓄᔭᐃᐧᐣ ᐅᑕᔭᒥᐦᐃᐁᐧᐠ, ᒥᐡᑯᐨ ᒋᓂᑕ ᐊᓂᔑᓇᐯᒧᐊᐧᐨ ᒥᓇ 
ᒋᐊᓂᔑᓇᐯᐃᐧᐱᒪᑎᓯᐊᐧᐨ. ᐁᑲᐧ ᐃᐃᐁᐧ ᒣᑲᐧᐨ ᓂᐃᐧᐣ ᓇᐣᑕ ᓂᔭᓇᐣ, ᐁᑕ 
ᑭᐊᓄᑭᑕᒪᑫᐸᓂᐠ. ᐁᑲᐧ ᑭᐊᓂᔑᓭ ᒋᐊᓂ ᒥᔑᓂᐊᐧᐨ ᐊᓂᔑᓇᐯᐃᐧ ᒪᒥᑎᓀᐣᒋᑲᐣ 
ᒥᓄᔭᐃᐧᐣ ᐅᑕᔭᒥᐦᐃᐁᐧᐠ.

ᐁᑲᐧ ᓂᑭᐃᐧᑕᓄᑭᒪᒥᓇᐠ ᒪᐡᑭᑭᐃᐧᑫᐧᐠ, ᒪᐡᑭᑭᐃᐧᓂᓂᐊᐧᐠ ᐁᑲᐧ ᒪᒥᑎᓀᐣᒋᑲᐣ 
ᒪᐡᑭᑭᐃᐧᓂᓂᐊᐧᐠ, ᑭᒋᐊᓄᑭᓇᑲᓇᐠ ᐁᑲᐧ ᓂᐦᓯᐣ ᑭᒋᐦᐊᔭᐠ (ᓂᔑᐣ ᐃᑫᐧᐊᐧᐠ 
ᐁᑲᐧ ᐯᔑᐠ ᓇᐯ), ᑭᐁᐧᑎᓄᐠ ᑲᔦ ᓂᑭᔕᒥᐣ ᐁᑲᐧ ᐱᒥᔐᐃᐧᓀᐢ ᐁᑭᐊᐸᒋᑐᔭᐠ, 
ᑭᐡᐱᐣ ᑲᔭᑲᓯᐠ ᑕᔑᑫᐃᐧᓂᐠ ᑲᑭᔕᔭᐠ ᒋᒥᑫᐧᔭᐠ ᒪᒥᑎᓀᐣᒋᑲᐣ ᒥᓄᔭᐃᐧᐣ ᒥᓇ 
ᐃᐧᒋᐦᐃᐁᐧᐃᐧᓇᐣ ᐁᑲᐧ ᒪᒪᐤ ᐯᔑᐱᒥᑯᓇᑲ ᓂᑭᐊᔭᒥᐣ.

ᐁᑲᐧ ᑭᐁᐧᑎᓄᐠ ᑲᑭᐊᐣᑕᐃᐧ ᑕᓇᓄᑭᔭᐣ ᐁᐡᑲᑦ ᑭᐊᓂᒪᐣ (ᐁᑲ ᑲᔦ 
ᓂᐦᐱ ᒥᓇ ᐃᐡᑯᑌ ᐁᑭᐅᒋᐊᔭᑭᐣ). ᐁᑲᐧ ᓂᑭᒧᓀᐣᑕᐣ ᓄᐱᒥᐠ ᑲᑭᐊᔭᔭᐣ 
ᒥᓇ ᐊᐃᐧᔭᐠ ᑲᑭᐊᐧᐸᒪᑲᐧ. ᐁᑲᐧ ᐃᐃᒪ ᑲᑭᐃᔑᑲᐯᔑᔭᐠ ᐊᐦᐃ ᑭᐯᔑᑲᐧᐣ 
ᓂᐯᐃᐧᑲᒥᐠ, ᐁᑲᐧ ᐁᐡᑲᑦ ᑲᔦ ᑭᐸᑫᓴᑲ. ᐁᑲᐧ ᑲᐃᐧᐣ ᓂᐦᐱ ᒥᓇ ᐃᐡᑯᑌ 
ᒋᑭᐅᒋᑕᑲᐧᑭᐣ. ᐁᑲᐧ ᔕᑯᐨ ᓂᑲᓄᑫ ᑲᑭᐱᐅᐱᑭᔭᐣ ᐁᑲ ᐅᑫᐧᓂᐊᐧᐣ ᑫᑯᓇᐣ 

ᐁᑭᐅᒋᐊᔭᑭᐣ, ᐁᑲᐧ ᓂᓂᑭᐦᐃᑯᐠ ᐅᑭᐦᑭᓄᐦᐊᒪᑫᐃᐧᓂᐊᐧᐣ ᓂᑲᓇᐁᐧᐣᑕᓇᐣ. 
ᐁᑲᐧ ᐁᐡᑲᑦ, ᓂᑭᐃᐧᒋᐊᐧᒥᐣ ᒪᒥᑎᓀᐣᒋᑫᐃᐧ ᒪᐡᑭᑭᐃᐧᓂᓂ ᐁᑭᐃᐧᒋᐦᐊᔭᔭᐠ 
ᐃᓂᐁᐧᑕᒪᑫᐃᐧᓂᐠ. ᐁᑲᐧ ᐁᐡᑲᑦ, ᒪᐡᑭᑭᐃᐧᑫᐧ ᑭᐊᔭ ᑕᔑᑫᐃᐧᓂᐠ ᐁᑲᐧ ᐁᐡᑲᑦ 
ᒥᓇ ᑲᐃᐧᐣ. ᐁᑲᐧ ᒥᓇ ᓇᓇᑲ ᑭᐦᑭᓄᐦᐊᒪᑫᐃᐧᓇᐣ ᑭᑐᒋᑲᑌᐊᐧᓄᐣ ᐅᐅᒪ 
ᒪᒥᑎᓀᐣᒋᑲᐣ ᒥᓄᔭᐃᐧᐣ ᐊᓄᑭᐃᐧᓂᐠ, ᐁᑲᐧ ᑲᑭ ᑭᐦᑭᓄᐦᐊᒪᑫᐊᐧᐨ ᒪᐡᑭᑭᐃᐧ 
ᐊᓄᑭᓇᑲᓇᐠ ᐁᑲᐧ ᒪᒥᑎᓀᐣᒋᑫᐃᐧ ᒪᐡᑭᑭᐃᐧᓂᓂ.

ᐁᑲᐧ ᓂᐦᓯᐣ ᑭᒋᐦᐊᔭᐠ ᑭᑭᐦᑭᓄᐦᐊᒪᑫᐊᐧᐠ, ᑭᐃᐧᒋᐦᐃᐁᐧᐊᐧᐠ, ᒥᓇ ᑭᐦᑭᓄᐢᑭᑫᐊᐧᐠ 
ᐅᐅᒪ ᐊᓄᑭᐃᐧᓂᐠ.

ᐊᓂᐣ ᑲᑭᐅᒋᒪᒋᓭᐠ ᐅᐅᐁᐧ ᓄᑎᐣ ᒪᒥᑎᓀᐣᒋᑲᐣ ᒥᓄᔭᐃᐧ ᐃᐧᒋᐦᐃᐁᐧᐃᐧᓇᐣ?

ᐁᑲᐧ ᑲᐊᓂᐡᑲᐧ 1980’s, ᑭᒋᐦᐊᔭ ᐅᑭᐊᓄᑲᑕᓇᐸᐣ ᒪᒥᑎᓀᐣᒋᑲᐣ ᒥᓄᔭᐃᐧᐣ 
ᐁᑲᐧ ᐃᔑᓂᑲᓱᐸᐣ “ᓄᑎᐣ”, ᑲᐃᑭᑐᒪᑲᐠ, ᑲᓄᑎᐠ, ᐅᐅᒪ ᑭᑎᔑᑭᔑᐁᐧᐃᐧᓂᓇᐣ. 
ᐁᑲᐧ ᑭᑭᐦᑭᓇᐧᒋᒋᑫᐸᐣ, ᐊᓂᐣ ᑲᑭᐅᒋᔑᓂᑲᑌᐠ, “ᓄᑎᐣ”.

ᐁᑲᐧ ᑭᐃᑭᑐᐸᐣ, ᑲᐃᐧᐣ ᒋᑭᐊᐧᐸᑕᒪᐠ, ᓄᑎᐣ. ᐁᑲᐧ ᐁᐡᑲᑦ ᑭᓄᑕᒥᐣ ᒥᓇ 
ᑭᐊᐧᐸᑕᒥᐣ ᑲᑐᒋᑫᒪᑲᐠ ᐅᐅᐁᐧ ᓄᑎᐣ. ᐁᑲᐧ ᐊᒥᐦᐅᐁᐧ ᑐᑲᐣ ᑲᑭᐃᑭᑎᑯᐸᓀᐣ. 
ᐁᑲᐧ ᑲᐊᐧᐸᑕᒥᐣ ᒥᓇ ᒋᐊᓄᑲᐊᐧᔭᑲᐧ ᑭᑕᓂᔑᓂᓂᒥᓇᓇᐠ. ᐁᑲᐧ ᒥᓇ ᑲᐃᐧᐣ 
ᒋᐊᐧᐸᑕᒪᐠ ᑲᑐᑕᒧᐊᐧᐨ ᒥᓇ ᑲᐃᓇᒪᒋᐦᐅᐊᐧᐨ. ᐁᑲᐧ ᐁᐡᑲᑦ ᑲᐃᐧᐣ ᑲᑭᑫᐣᑕᓯᒥᐣ 
ᐊᓂᐣ ᑲᐃᓇᒪᒋᐦᐅᐊᐧᐨ. ᐸᓂᒪ ᐁᑕ ᐃᐧᑕᒪᑯᔭᐠ ᑲᐃᓇᒪᒋᐦᐅᐊᐧᐨ. ᐁᑲᐧ ᔕᑯᐨ 
ᐅᐅᐁᐧ ᓄᒪᑫ ᑕᐱᒥᐡᑲᒪᑲᐣ.

ᐁᑲᐧ ᑲᐊᓂ ᒪᒋᓭᑭᐸᐣ 1990’s, ᐊᑎᐟ ᐊᐊᐧᔑᔕᐠ, ᐅᐡᑲᑎᓴᐠ ᒥᓇ ᑎᐯᐣᒋᑫᐃᐧᓇᐣ 
ᑭᒥᓇᑲᓄᐊᐧᐠ ᐃᐧᒋᐦᐃᐁᐧᐃᐧᓇᐣ ᐅᐅᒪ ᓄᑎᐣ CFI. ᐁᑲᐧ ᑕᐱᐡᑯᐨ ᑭᐊᐧᐸᒋᑲᑌ 
ᒋᒥᓇᑲᓄᐊᐧᐨ ᐃᐧᒋᐦᐃᐁᐧᐃᐧᓇᐣ ᐊᐊᐧᔑᔕᐠ, ᐅᐡᑲᑎᓴᐠ, ᒥᓇ ᑎᐯᐣᒋᑫᐃᐧᓇᐣ. 
ᐁᑲᐧ ᐃᐃᐁᐧ ᒣᑲᐧᐨ, ᓄᑎᐣ ᐊᐊᐧᔑᔕᐠ, ᑎᐯᐣᒋᑫᐃᐧᐣ ᐃᐧᒋᐦᐃᐁᐧᐃᐧᓇᐣ ᐊᐱᐣ 
ᑲᑭᐅᓂᓂᑲᑌᑭᐸᐣ.

ᐊᓂᐣ ᑫᐃᓇᑕᐧᐸᐣ ᐅᐡᑭ ᐊᓄᑭᓇᑲᓇᐠ ᑲᐊᓄᑲᐊᐧᐊᐧᐨ ᐊᐊᐧᔑᔕᐣ ᒥᓇ 
ᒪᒥᑎᓀᐣᒋᑫᐃᐧ ᒥᓄᔭᐃᐧᐣ ᐃᐧᒋᐦᐃᐁᐧᐃᐧᐣ?

ᑭᒋᐦᐊᔭᐃᐧ ᑭᐦᑭᓄᐦᐊᒪᑫᐃᐧᓇᐣ, ᐁᑲᐧ ᐃᐧᐣᐢᑕᒪᐧᐊᐧ ᐁᑲᐧ ᑲᐧᓂᐣ ᐊᔕᔾ ᑭᐣ.

ᓇᑐᑕᐣ. ᐯᑲᐨ ᑐᑕᐣ. ᑲᐧᔭᐠ ᐱᐦᐅᐣ.

ᐁᑲᐧ ᑭᒋᐃᔑᓭᐃᐧᓇᐣ ᐅᐱᒥᓇᓇᑭᐡᑲᓇᐊᐧ ᑭᑕᓂᔑᓂᓂᒥᓇᓇᐠ. ᐁᑲᐧ ᐅᐅᐁᐧ 
ᑲᐃᔑᓭᐠ ᒪᐊᐧᐨ ᐅᑭᒋᑐᑕᑯᓇᐊᐧ ᐅᐱᒪᑎᓱᐃᐧᓂᐊᐧᐠ, ᒥᓇ ᐱᐊᓂᑫ ᑭᒋᐃᔑᓭᐃᐧᓇᐣ, 
ᐱᐅᑕᓇᐠ, ᐅᐅᐁᐧ ᒣᑲᐧᐨ ᐁᑲᐧ ᐊᓂ ᓂᑲᐣ. ᐁᑲᐧ ᑲᐊᓄᑭᑕᒪᑫᔭᐣ, ᐅᐅᐁᐧ 
ᓂᑕᐸᒋᑐᐣ ᑲᐃᔑᓂᑲᑌᐠ “ᒥᓯᐁᐧ ᐃᐧᒋᐦᐃᐁᐧᐃᐧᐣ”. ᐁᑲᐧ ᑲᓇᐊᐧᐸᒋᑲᑌ ᒥᔭᐤ 
(ᒥᔭᐤ), ᐃᓀᐣᑕᒧᐃᐧᐣ (ᐃᓇᒪᒋᐦᐅᐃᐧᓇᐣ), ᒪᒥᑎᓀᐣᒋᑲᐣ (ᐃᓀᐣᑕᒧᐃᐧᓇᐣ), 
ᐊᒐᑯᐃᐧᐣ (ᑌᐯᐤᑕᒧᐃᐧᓇᐣ) ᐁᑲᐧ ᐁᐡᑲᑦ ᐅᑫᐧᓂᐊᐧᐣ ᐅᒪᒪᐃᐧᔭᓇᐣ ᐊᐃᐧᔭ 
ᑲᐃᐧᒋᔭᐠ.

ᐁᑲᐧ ᐁᐡᑲᑦ, ᒪᐊᐧᐨ ᐃᐧᒋᐦᐃᐁᐧᓭ ᐱᑲᐧᒋᔭᐦᐃᐠ ᑲᐃᔕᓂᐊᐧᐠ ᒥᓇ ᒋᐊᐱᔭᐣ 
ᓇᓂᔭᐦᐃᐠ ᓯᐱᐠ, ᓴᑲᐦᐃᑲᓂᐠ, ᒥᓇ ᒋᑲᓇᐊᐧᐸᑕᒪᐣ ᑲᐊᓂ ᐸᑭᔑᒧᐠ ᒥᓇ 
ᒋᐃᐧᒋᐊᐧᐨ ᐅᐊᐧᐁᐧ ᐊᐃᐧᔭ ᑲᐊᓂᒥᓭᐨ.

ᑭᐱᐊᐧᐸᑕᐣ ᓇ ᐅᐅᐁᐧ ᓄᑎᐣ ᐁᔭᓂᒥᔕᐠ ᐅᐅᐁᐧ ᑲᐱᒥ ᒥᔑᓂᔭᐦᑭᐊᐧᐠ?

ᐁᑲᐧ ᐊᔕᔾ ᓄᑎᐣ ᒪᐊᐧᐨ ᒥᔕ ᐅᐅᐁᐧ ᓂᐦᓯᒧᑕᓇᐁᐧᔭᐦᑭ ᐅᐱᑕᓇᐠ. ᐁᑲᐧ 
ᒥᑫᐧ ᓇᓇᑲ ᐱᒧᒋᑫᐃᐧᓇᐣ ᒥᓇ ᐃᐧᒋᐦᐃᐁᐧᐃᐧᓇᐣ ᑭᐁᐧᑎᓄᐠ. ᐁᑲᐧ ᒥᓇ ᑲᐧᔭᐠ 
ᑲᒥᓇᐧᔑᓂᓂᑭᐣ ᑫᑯᓇᐣ ᐁᐸᑭᑎᓇᑭᐣ ᑭᐁᐧᑎᓄᐠ ᑕᔑᑫᐃᐧᓇᐣ ᑲᑕᑲᐧᑭᐣ ᒥᓇ 
ᑲᐧᔭᐠ ᐁᔭᓄᑭᑐᒋᐣ ᐃᐧᒋᐦᐃᐁᐧᐃᐧᓇᐣ ᒥᓇ ᐱᒧᒋᑫᐃᐧᓇᐣ ᓇᓇᑲ ᐊᐃᐧᔭᐣ 
ᑲᑕᓴᑭᐃᐧᓀᓂᐨ ᑲᒥᓇᐊᐧᐨ.

ᐁᑲᐧ ᑲᐊᔭᐊᐧᔑᔑᐃᐧᔭᐸᐣ, ᑲᑭᐅᓂᑭᐦᐃᑯᔭᐣ ᓂᑭᐃᐧᑕᒪᑯᐠ ᑕᐱᐡᑯᐨ 
ᒋᐊᐣᑕᐃᐧ ᐃᐡᑯᓄᔭᐣ ᒥᓇ ᒋᐊᓄᑲᐊᐧᑲᐧ ᓇᓇᑲ ᐊᐃᐧᔭᐠ ᑲᐅᒋᐊᐧᐨ ᐁᑲᐧ ᒥᓇ 
ᓂᑭᑭᐦᑭᓄᐦᐊᒪᑯᐠ ᒋᑭᒋᓀᓂᒪᑲᐧ ᐊᐃᐧᔭᐠ ᒥᓴᐊᐧᐨ ᐸᑲᐣ ᑲᐅᒋᐊᐧᐨ ᐁᑲᐧ ᒥᓇ 
ᐁᑲ ᐅᓴᑦ ᒋᐃᐡᐱᓂᒥᑎᓯᔭᐣ.

ᐁᑲᐧ ᒪᐊᐧᐨ ᓂᑭᒋᓀᐣᑕᐣ, ᐅᐅᒪ ᓄᑎᐣ ᑲᐱ ᐃᐧᑕᓄᑭᒪᑲᐧ, ᒥᓇ ᐱᐅᑕᓇᐠ, ᒥᓇ 
ᐅᐅᒪ ᐊᓄᑭᐃᐧᓂᐠ, ᐁᑲᐧ ᑲᐱᐃᐧᒋᐦᐃᔭᑲᐧ ᐅᑫᐧᓂᐊᐧᐠ ᐊᓂᔑᓇᐯᐠ. ᐁᑲᐧ ᒥᓇ 
ᓂᑭᒋᓀᐣᑕᐣ ᑲᐱᐃᐧᑕᓄᑭᒪᑲᐧ ᐅᑫᐧᓂᐊᐧᐠ ᐊᓂᔑᓇᐯᐃᐧ ᑭᒋᐊᓄᑭᓇᑲᓇᐠ ᒥᓇ 
ᑯᑕᑭᔭᐠ ᑭᒋᐊᓄᑭᓇᑲᓇᐠ ᐸᐸᑲᐣ ᑲᐅᒋᐊᐧᐨ. ᒪᐊᐧᐨ ᑭᓇᐊᐧᐨ ᑭᓴᑭᐦᐃᐁᐧᒥᐣ. 
ᒥᓇ ᒪᐡᑲᐃᐧᓯᐃᐧᐣ ᑕᑲᐧᐣ ᑲᒥᔑᓇᓂᐊᐧᐠ.

ᐁᑲᐧ ᐅᑫᐧᓂᐊᐧᐠ ᐊᓄᑭᓇᑲᓇᐠ. ᓇᑐᑕᒧᐠ, ᒥᓇ ᐱᐦᐅᐠ, ᒥᓇ ᐊᓄᑭᑕᒪᑫᐠ, ᒥᓇ 
ᐅᑕᐱᓇᒧᐠ ᐊᓂᔑᓇᐯᐃᐧ ᐃᐧᒋᐦᐃᐁᐧᐃᐧᓇᐣ, ᐁᑲᐧ ᑲᐧᔭᐠ ᐃᐧᑕᓄᑭᒥᑎᐠ. ᐁᑲᐧ 
ᑲᓄᑫᐠ ᑲᐧᔭᐠ ᒋᑲᓇᐁᐧᓂᒥᑎᓯᔦᐠ, ᐁᑲᐧ ᑲᔦ ᐅᒋᐊᔭᓄᐁᐧᐱᐠ.



ᕊᑭᑐᓐ ᑭᑕᐊᓂᔑᓇᐯᒧᐎᓐ
Saa-kih-toon-kit-anishinabemowin 
Love Your Language

13  |  Storyteller  

Birchbark - Wiikwaas  ᐄᐧᑳᐧᐢ

Drives Fast - Kishiihse    ᑭᔒᐦᓭ Drum - Matwehikan   ᒪᑌᐧᐦᐃᑲᐣ

Leaves Them Behind - Onakanan    ᐅᓇᑲᓇᐣ

Swims - Pimaatake    ᐱᒫᑕᑫ

Love Your Language is written by Anna-Marie Kakegamic, 
SLFNHA’s Associate Director of People and Culture. 

Get screened for colon cancer! It’s 
as easy as 1-2-3! 

For more information, visit our 
web page --> 

SLFNHA.com/health-services/ 
cancer-screening

ᐁᑲᐧ ᐱᒧᒋᑫᐃᐧᐣ (SLFNHA) 
ᐊᓄᑭᐃᐧᓇᐣ ᐅᐸᑭᑎᓇᓇᐣ

ᐁᑲᐧ ᐱᒧᒋᑫᐃᐧᐣ (SLFNHA) ᐊᓄᑭᐃᐧᓇᐣ ᐅᐸᑭᑎᓇᓇᐣ ᐅᐅᒪ 
ᐊᐧᓂᓇᐊᐧᑲᐠ, ᑕᐣᑕ ᐯ, ᐁᑲᐧ ᑭᐁᐧᑎᓄᐠ ᑕᔑᑫᐃᐧᓇᐣ!

•	 Registered Nurses ᒪᐡᑭᑭᐃᐧᑫᐧᐠ
•	 Administrative Assistants ᐊᓄᑭᐃᐧᑲᒥᐠ ᐅᒪᓯᓇᐦᐃᑫᔑᔕᐠ
•	 Mental Health Counsellors ᒪᒥᑎᓀᐣᒋᑲᐣ ᒥᓄᔭᐃᐧ ᐅᑕᔭᒥᐦᐃᐁᐧᐠ
•	 Manager, Outpatient Mental Health Service ᐅᑭᒪ, 

ᑲᐸᒥᔭᑲᓄᐊᐧᐨ ᒪᒥᑎᓀᐣᒋᑲᐣ ᒥᓄᔭᐃᐧ ᐃᐧᒋᐦᐃᐁᐧᐃᐧᐣ
•	 Patient Navigator ᐅᑕᑯᓯᐣ ᑲᔭᓄᑭᑕᒪᐊᐧᐨ
•	 Oral Health Treatment Coordinator ᐱᒋᑯᓀᐤ ᒥᓄᔭᐃᐧᐣ 

ᓇᑕᐃᐧᐦᐃᐁᐧᐃᐧᐣ ᐅᐊᐧᐁᐧᓇᒋᑫ

•	 Laundry Aide ᐅᑭᓯᐱᑭᓂᑫ
•	 Dispatch Clerk ᑲᑲᓇᐃᐧᒪᒋᑭᑐᓀᐨ
•	 Housekeeping Aide ᑲᑲᓯᓂᑫᐨ ᓂᐯᐃᐧᑲᒥᑯᐠ
•	 Dietary Aide ᑲᐃᐧᒋᐦᐃᐁᐧᐨ ᑲᐊᓴᑲᓂᐊᐧᐠ
•	 Interpreter ᐅᑎᓀᑕᒪᑫ
•	 Maintenance Worker ᐊᐧᐁᐧᑕᐦᐃᓂᑫᐃᐧ ᐊᓄᑭᓇᑲᐣ

ᑲᓇᐊᐧᐸᑕᓂᐣ ᐊᓄᑭᐃᐧᓇᐣ ᑲᐊᒋᑲᑌᑭᐣ ᐅᐅᒪ 
SLFNHA.com/careers



Sioux Lookout First Nations Health Authority 
P.O. Box 1300, 61 Queen Street 
Sioux Lookout, ON P8T 1B8 
Phone: 1 (807) 737-1802 
Toll Free: 1 800- 842-0681  

    www.slfnha.com  

